
0010000  <ܬܘܒ ܟܬܒܐ ܕܕܢܝܐܝܠ ܢܒܝܐ ܕܕܢܝܐܝܠ#3# 

1  ܒܫܢܬ ܬܠܬ ܕܡܠܟܘܬܗ ܕܝܘܝܩܝܡ ܡܠܟܐ ܕܝܗܘܕܐ ܐܬܐ ܢܒܘܟܕܢܨܪ ܡܠܟܐ ܕܒܒܠ ܠܐܘܪܫܠܡ ܘܚܕܪܗ 2  ܘܐܫܠܡܗ ܡܪܝܐ ܒܐܝܕܗ ܘܠܝܘܝܩܝܡ ܡܠܟܐ ܕܝܗܘܕܐ ܘܠܡܐܢܐ ܕܒܝܬܗ ܕܡܪܝܐ ܘܡܢ ܡܐܢܐ ܕܒܝܬܗ ܕܡܪܝܐ ܐܘܒܠ ܐܢܘܢ ܠܐܪܥܐ ܕܣܢܥܪ ܠܒܝܬ ܦܬܟܪܗ ܘܡܐܢܐ ܐܥܠ ܠܒܝܬ ܓܙܐ ܕܦܬܟܪܗ܀ 3  ܘܐܡܪ ܡܠܟܐ ܠܐܫܦܙ ܪܒ ܡܗܝܡܢܐ ܕܢܝܬܐ ܡܢ ܒܢܝ ܐܝܣܪܝܠ ܘܡܢ ܙܪܥ ܡܠܟܘܬܐ ܘܡܢ ܦܪܬܘܝܐ 4  ܛܠܝܐ ܕܡܘܡܐ ܠܝܬ ܒܗܘܢ ܐܝܠܝܢ ܕܫܦܝܪܝܢ ܒܚܙܘܗܘܢ ܘܣܟܘܠܬܢܝܢ ܒܚܟܡܬܐ ܘܝܕܥܝ ܝܕܥܬܐ ܘܡܬܒܝܢܝ ܒܡܕܥܐ ܐܝܠܝܢ ܕܡܨܝܢ ܒܚܝܠܐ ܠܡܩܡ ܒܗܝܟܠܐ ܕܡܠܟܐ ܠܡܫܡܫܘܬܗ ܘܠܡܠܦܘ ܐܢܘܢ ܣܦܪܐ ܘܠܫܢܐ ܕܟܠܕܝܐ 5  ܘܐܩܝܡ ܠܗܘܢ ܡܠܟܐ ܩܝܡܬܐ ܕܝܘܡܐ ܡܢ ܦܛܒܓܐ ܕܡܠܟܐ ܘܡܢ ܚܡܪܐ ܕܫܬܐ ܘܠܡܪܒܝܘ ܐܢܘܢ ܫܢܝܢ ܬܠܬ ܘܗܝܕܝܢ ܢܩܘܡܘܢ ܩܕܡ ܡܠܟܐ 6  ܘܗܘܘ ܒܗܘܢ ܡܢ ܒܢܝ ܝܗܘܕܐ ܕܝܗܘܕ#2# ܕܢܝܐܝܠ ܘܚܢܢܝܐ ܘܡܝܫܐܝܠ ܘܥܙܪܝܐ 7  ܘܫܡܝ ܠܗܘܢ ܪܒ ܡܗܝܡܢܐ ܫܡܗܐ ܩܪܐ ܠܕܢܝܐܝܠ ܒܠܛܫܨܪ ܘܠܚܢܢܝܐ ܫܕܪܟ ܘܠܡܝܫܐܝܠ ܡܝܫܟ ܘܠܥܙܪܝܐ ܥܒܕܢܓܘ 8  ܘܣܡ ܕܢܝܐܝܠ ܒܪܥܝܢܗ ܕܠܐ ܢܐܟܘܠ ܡܢ ܦܛܒܓܐ ܕܡܠܟܐ ܘܠܐ ܢܫܬܐ ܡܢ ܚܡܪܐ ܕܫܬܐ ܘܒܥܐ ܡܢ ܪܒ ܡܗܝܡܢܐ ܕܠܐ ܢܘܟܠܝܘܗܝ 9  ܘܝܗܒ ܐܠܗܐ ܛܝܒܘܬܐ ܘܪܚܡܐ ܠܕܢܝܐܝܠ ܩܕܡ ܪܒ ܡܗܝܡܢܐ 10  ܘܐܡܪ ܪܒ ܡܗܝܡܢܐ ܠܕܢܝܐܝܠ ܕܚܠ ܐܢܐ ܡܢ ܡܪܝ ܡܠܟܐ ܕܦܩܕ ܥܠ ܡܐܟܘܠܬܟܘܢ ܘܥܠ ܡܫܬܝܟܘܢ ܕܠܡܐ ܢܚܙܐ ܐܦܝܟܘܢ ܡܟܐܪܢ ܡܢ ܕܛܠܝܐ ܒܢܝ ܫܢܟܘܢ ܘܢܦܣܘܩ ܪܝܫܝ ܡܠܟܐ 11  ܘܐܡܪ ܕܢܝܐܝܠ ܠܡܢܨܪ ܗܘ ܕܐܫܠܛܗ ܪܒ ܡܗܝܡܢܐ ܥܠ ܕܢܝܐܝܠ ܘܥܠ ܚܢܢܝܐ ܘܥܠ ܡܝܫܐܝܠ ܘܥܠ ܥܙܪܝܐ 12  ܢܣܐ ܐܢܘܢ ܠܥܒܕܝܟ ܝܘܡܝܢ ܥܣܪܐ ܘܢܬܠܘܢ ܠܢ ܙܪܥܘܢܐ ܠܡܐܟܠ ܘܡܝܐ ܠܡܫܬܐ 13  ܘܬܚܙܐ ܫܝܘܬܢ ܘܫܝܘܬܐ ܕܛܠܝܐ ܕܐܟܠܝܢ ܡܢ ܦܛܒܓܐ ܕܡܠܟܐ ܘܐܝܟ ܕܚܙܐ ܐܢܬ ܗܟܢܐ ܥܒܕ ܥܡ ܥܒܕܝܟ 14  ܘܐܫܬܡܥ ܠܡܠܬܗܘܢ ܗܕܐ ܘܢܣܝ ܐܢܘܢ ܝܘܡܝܢ ܥܣܪܐ 15  ܘܡܢ ܒܬܪ ܥܣܪܐ ܝܘܡܝܢ ܚܙܐ ܐܦܝܗܘܢ ܫܦܝܪܢ ܘܫܡܝܢ ܒܣܪܗܘܢ ܛܒ ܡܢ ܕܛܠܝܐ ܟܠܗܘܢ ܕܐܟܠܝܢ ܡܢ ܦܛܒܓܐ ܕܡܠܟܐ 16  ܘܡܢܨܪ ܢܣܒ ܗܘܐ ܠܗ ܫܩܠܗܘܢ ܘܚܡܪܐ ܕܡܫܬܝܗܘܢ ܘܝܗܒ ܗܘܐ ܠܗܘܢ ܙܪܥܘܢܐ ܠܡܐܟܠ ܘܡܝܐ ܠܡܫܬܐ 17  ܘܠܛܠܝܐ ܗܠܝܢ ܐܪܒܥܬܗܘܢ ܝܗܒ ܠܗܘܢ ܐܠܗܐ ܐܝܕܥܬܐ ܘܣܘܟܠܐ ܒܟܠ ܣܦܪ ܘܚܟܡܐ ܘܕܢܝܐܝܠ ܡܬܒܝܢ ܗܘܐ ܒܟܘܠ ܚܙܘܝܢ ܘܚܠܡܝܢ܀ 18  ܘܡܢ ܒܬܪ ܕܫܠܡܘ ܝܘܡܬܐ ܕܦܩܕ ܡܠܟܐ ܐܝܬܝ ܐܢܘܢ ܪܒ ܡܗܝܡܢܐ ܩܕܡ ܢܒܘܟܕܢܨܪ ܡܠܟܐ 19  ܘܡܠܠ ܥܡܗܘܢ ܡܠܟܐ ܘܠܐ ܐܫܟܚ ܒܟܠܗܘܢ ܐܝܟ ܕܢܝܐܝܠ ܘܚܢܢܝܐ ܘܡܝܫܐܝܠ ܘܥܙܪܝܐ ܘܩܡܘ ܩܕܡ ܡܠܟܐ 20  ܘܟܠ ܡܠܐ ܕܚܟܡܬܐ ܘܕܣܘܟܠܐ ܕܫܐܠ ܐܢܘܢ ܡܠܟܐ ܐܫܟܚ ܐܢܘܢ ܝܬܝܪܝܢ ܥܣܪ ܡܢܘܢ ܥܠ ܟܠ ܚܪܫܐ ܘܐܫܘܦܐ ܕܐܝܬ ܒܡܠܟܘܬܗ 21  ܘܗܘܐ ܕܢܝܐܝܠ ܥܕܡܐ ܠܫܢܬ ܚܕܐ ܕܟܘܪܫ ܡܠܟܐ 

1  ܒܫܢܬ ܬܪܬܝܢ ܕܡܠܟܘܬܗ ܕܢܒܘܟܕܢܨܪ ܚܠܡ ܢܒܘܟܕܢܨܪ ܚܠܡܐ ܘܐܫܬܢܝܬ ܪܘܚܗ ܘܫܢܬܗ ܗܘܬ ܥܠܘܗܝ 2  ܘܐܡܪ ܡܠܟܐ ܠܡܩܪܐ ܠܚܪܫܐ ܘܠܐܫܘܦܐ ܘܠܡܓܘܫܐ ܘܠܟܠܕܝܐ ܠܡܚܘܝܘ ܠܡܠܟܐ ܚܠܡܗ ܘܐܬܘ ܘܩܡܘ ܩܕܡ ܡܠܟܐ 3  ܘܐܡܪ ܠܗܘܢ ܡܠܟܐ ܚܠܡܐ ܚܙܝܬ ܘܐܫܬܢܝܬ ܪܘܚܝ ܠܡܕܥܗ ܠܚܠܡܐ 4  ܘܡܠܠܘ ܟܠܕܝܐ ܩܕܡ ܡܠܟܐ ܐܪܡܐܝܬ ܘܐܡܪܝܢ ܡܠܟܐ ܠܥܠܡ ܚܝܝ ܐܡܪ ܚܠܡܐ ܠܥܒܕܝܟ ܘܦܫܪܗ ܚܢܢ ܢܚܘܐ܀ 5  ܥܢܐ ܡܠܟܐ ܘܐܡܪ ܠܟܠܕܝܐ ܫܪܝܪܐ ܗܝ ܡܠܬܐ ܕܐܡܪܬ ܕܐܠܐ ܬܚܘܘܢܢܝ ܚܠܡܐ ܘܦܫܪܗ ܗܕܡ ܬܬܦܣܩܘܢ ܘܒܬܝܟܘܢ ܢܬܒܙܘܢ 6  ܐܢ ܕܝܢ ܚܠܡܐ ܘܦܫܪܗ ܬܚܘܘܢܢܝ ܡܘܗܒܬܐ ܘܥܘܬܪܐ ܘܐܝܩܪܐ ܣܓܝܐܐ ܬܩܒܠܘܢ ܡܢܝ ܒܠܚܘܕ ܚܠܡܐ ܘܦܫܪܗ ܚܘܐܘܢܝ 7  ܥܢܘ ܬܘܒ ܘܐܡܪܝܢ ܠܗ ܡܠܟܐ ܚܠܡܐ ܢܐܡܪ ܠܥܒܕܘܗܝ ܘܦܫܪܗ ܚܢܢ ܢܚܘܐ܀ 8  ܥܢܐ ܡܠܟܐ ܘܐܡܪ ܫܪܝܪܐܝܬ ܝܕܥ ܐܢܐ ܕܙܒܢܐ ܗܘ ܫܐܠܝܢ ܐܢܬܘܢ ܡܛܠ ܕܚܙܝܬܘܢ ܕܫܪܝܪܐ ܗܝ ܡܠܬܝ 9  ܕܐܢ ܚܠܡܐ ܠܐ ܬܚܘܘܢܢܝ ܚܕܐ ܗܝ ܕܬܟܘܢ ܘܡܠܬܐ ܟܕܒܬܐ ܘܣܪܝܩܬܐ ܐܬܪܥܝܬܘܢ ܠܡܐܡܪ ܩܕܡܝ ܥܕ ܙܒܢܐ ܢܥܒܪ ܐܠܐ ܚܠܡܐ ܐܡܪܘ ܠܝ ܕܐܕܥ ܕܐܦ ܦܫܪܗ ܡܚܘܝܢ ܐܢܬܘܢ ܠܝ 10  ܥܢܘ ܟܠܕܝܐ ܘܐܡܪܝܢ ܩܕܡ ܡܠܟܐ ܠܝܬ ܐܢܫ ܥܠ ܐܪܥܐ ܕܡܠܬ ܡܠܟܐ ܡܫܟܚ ܠܡܚܘܝܘ ܐܦ ܠܐ ܡܢ ܡܬܘܡ ܡܠܟ ܪܒ ܘܫܠܝܛ ܡܠܬܐ ܐܝܟ ܗܕܐ ܫܐܠ ܠܟܠ ܚܪܫ ܘܐܫܘܦ ܘܟܠܕܝ 11  ܘܡܠܬܐ ܕܡܠܟܐ ܫܐܠ ܝܩܝܪܐ ܗܝ ܘܐܢܫ ܠܝܬ ܕܢܚܘܝܗ ܩܕܡ ܡܠܟܐ ܐܠܐ ܐܢ ܐܠܗܝܢ ܕܠܝܬ ܡܥܡܪܗܘܢ ܥܡ ܒܢܝ ܒܣܪܐ܀ 12  ܗܝܕܝܢ ܡܠܟܐ ܐܬܚܡܬ ܪܘܪܒܐܝܬ ܘܒܪܘܓܙܐ ܣܓܝܐܐ ܐܡܪ ܠܡܘܒܕܘ ܠܟܠܗܘܢ ܚܟܝܡܐ ܕܒܒܠ 13  ܘܦܘܩܕܢܐ ܢܦܩ ܘܚܟܝܡܐ ܡܬܩܛܠܝܢ ܘܒܥܘ ܕܢܩܛܠܘܢ ܠܕܢܝܐܝܠ ܘܠܚܒܪܘܗܝ 14  ܗܝܕܝܢ ܕܢܝܐܝܠ ܐܬܪܥܝ ܘܐܬܡܠܟ ܘܐܡܪ ܠܐܪܝܘܟ ܪܒ ܕܚܫܐ ܕܡܠܟܐ ܗܘ ܕܢܦܩ ܠܡܩܛܠܘ ܠܚܟܝܡܐ ܕܒܒܠ 15  ܥܠ ܡܢܐ ܗܢܐ ܦܘܩܕܢܐ ܡܚܨܦ ܡܢ ܩܕܡ ܡܠܟܐ ܘܓܠܗ ܡܠܬܐ ܐܪܝܘܟ ܠܕܢܝܐܝܠ 16  ܘܕܢܝܐܝܠ ܒܥܐ ܡܢ ܡܠܟܐ ܕܙܒܢܐ ܢܬܠ ܠܗ ܘܦܫܪܐ ܠܡܠܟܐ ܢܘܕܥ 17  ܗܝܕܝܢ ܕܢܝܐܝܠ ܠܒܝܬܗ ܐܙܠ ܘܠܚܢܢܝܐ ܘܠܡܝܫܐܝܠ ܘܠܥܙܪܝܐ ܚܒܪܘܗܝ ܡܠܬܐ ܗܕܐ ܓܠܐ 18  ܕܢܒܥܘܢ ܪܚܡܐ ܡܢ ܩܕܡ ܐܠܗܐ ܕܫܡܝܐ ܥܠ ܐܪܙܐ ܗܢܐ ܕܠܐ ܢܐܒܕܘܢ ܕܢܝܐܝܠ ܘܚܒܪܘܗܝ ܥܡ ܫܪܟܐ ܕܚܟܝܡܐ ܕܒܒܠ܀ 19  ܗܝܕܝܢ ܠܕܢܝܐܝܠ ܒܚܙܘܐ ܕܠܠܝܐ ܐܪܙܐ ܐܬܓܠܝ ܘܕܢܝܐܝܠ ܒܪܟ ܠܐܠܗܐ ܕܫܡܝܐ 20  ܥܢܐ ܕܢܝܐܝܠ ܘܐܡܪ ܢܗܘܐ ܫܡܗ ܕܡܪܝܐ ܡܒܪܟ ܡܢ ܥܠܡ ܘܥܕܡܐ ܠܥܠܡ ܕܚܟܡܬܐ ܘܓܢܒܪܘܬܐ ܕܝܠܗ ܗܝ 21  ܘܗܘ ܡܚܠܦ ܙܒܢܐ ܘܥܕܢܐ ܡܥܒܪ ܡܠܟܝܢ ܘܡܩܝܡ ܡܠܟܝܢ ܝܗܒ ܚܟܡܬܐ ܠܚܟܝܡܐ ܘܡܕܥܐ ܠܝܕܥܝ ܣܘܟܠܐ 22  ܘܗܘ ܓܠܐ ܥܡܝܩܬܐ ܘܟܣܝܬܐ ܘܝܕܥ ܡܐ ܕܒܚܫܘܟܐ ܘܢܗܝܪܐ ܥܡܗ ܗܘ 23  ܠܟ ܐܠܗܐ ܕܐܒܗܝ ܡܘܕܐ ܐܢܐ ܘܡܫܒܚ ܐܢܐ ܕܚܟܡܬܐ ܘܓܢܒܪܘܬܐ ܝܗܒܬ ܠܝ ܘܗܫܐ ܐܘܕܥܬܢܝ ܕܒܥܝܢ ܡܢܟ ܘܡܠܬ ܡܠܟܐ ܐܘܕܥܬܢܝ܀ 24  ܘܒܗ ܒܫܥܬܐ ܥܠ ܕܢܝܐܝܠ ܠܘܬ ܐܪܝܘܟ ܗܘ ܕܦܩܕ ܠܗ ܡܠܟܐ ܠܡܩܛܠܘ ܠܚܟܝܡܐ ܕܒܒܠ ܘܐܙܠ ܘܗܟܢܐ ܐܡܪ ܠܗ ܠܚܟܝܡܐ ܕܒܒܠ ܠܐ ܬܘܒܕ ܐܠܐ ܐܥܠܝܢܝ ܩܕܡ ܡܠܟܐ ܘܦܫܪܐ ܠܡܠܟܐ ܐܚܘܐ܀܀ 25  ܗܝܕܝܢ ܐܪܝܘܟ ܚܦܝܛܐܝܬ ܐܥܠܗ ܠܕܢܝܐܝܠ ܩܕܡ ܡܠܟܐ ܘܐܡܪ ܠܗ ܐܫܟܚܬ ܓܒܪܐ ܡܢ ܒܢܝ ܫܒܝܬܐ ܕܝܗܘܕ ܕܦܫܪܐ ܠܡܠܟܐ ܢܘܕܥ 26  ܥܢܐ ܡܠܟܐ ܘܐܡܪ ܠܕܢܝܐܝܠ ܕܫܡܗ ܒܠܛܫܨܪ ܡܫܟܚ ܐܢܬ ܠܡܚܘܝܘܬܢܝ ܚܠܡܐ ܕܚܙܝܬ ܘܦܫܪܗ 27  ܥܢܐ ܕܢܝܐܝܠ ܘܐܡܪ ܩܕܡ ܡܠܟܐ ܐܪܙܐ ܕܡܠܟܐ ܫܐܠ ܠܐ ܚܟܝܡܐ ܘܠܐ ܡܓܘܫܐ ܘܠܐ ܚܪܫܐ ܘܠܐ ܐܫܘܦܐ ܡܫܟܚܝܢ ܠܡܚܘܝܘ ܡܠܟܐ 28  ܐܠܐ ܐܝܬ ܐܠܗܐ ܒܫܡܝܐ ܓܠܐ ܐܪܙܐ ܕܢܘܕܥ ܠܡܠܟܐ ܢܒܘܟܕܢܨܪ ܡܐ ܕܢܗܘܐ ܒܝܘܡܬܐ ܐܚܪܝܐ ܚܠܡܟ ܘܚܙܘܐ ܕܪܝܫܟ ܕܥܠ ܡܫܟܒܟ ܗܢܐ ܗܘ 29  ܐܢܬ ܡܠܟܐ ܡܚܫܒܬܟ ܥܠ ܠܒܟ ܣܠܩ ܥܠ ܡܐ ܕܢܗܘܐ ܒܐܚܪܝܬܐ ܘܓܠܐ ܐܪܙܐ ܐܘܕܥܟ ܡܐ ܕܢܗܘܐ 30  ܘܐܢܐ ܠܐ ܗܘܐ ܡܛܠ ܕܐܝܬ ܒܝ ܚܟܡܬܐ ܝܬܝܪ ܡܢ ܟܠܗܘܢ ܚܝܐ ܐܬܓܠܝ ܠܝ ܐܪܙܐ ܗܢܐ ܐܠܐ ܡܛܠ ܕܦܫܪܐ ܢܬܝܕܥ ܠܡܠܟܐ ܘܡܕܡ ܕܐܬܚܫܒܬ ܒܠܒܟ ܬܕܥ܀܀ 31  ܐܢܬ ܡܠܟܐ ܚܙܐ ܗܘܝܬ ܘܗܐ ܨܠܡܐ ܚܕ ܪܒܐ ܕܛܒ ܙܝܘܗ ܝܬܝܪ ܘܩܐܡ ܠܩܘܒܠܟ ܚܙܘܗ ܕܚܝܠ 32  ܪܝܫܗ ܕܕܗܒܐ ܛܒܐ ܚܕܝܗ ܘܕܪܥܘܗܝ ܕܣܐܡܐ ܟܪܣܗ ܘܥܛܡܬܗ ܕܢܚܫܐ 33  ܫܩܘܗܝ ܕܦܪܙܠܐ ܪܓܠܘܗܝ ܡܢܗܝܢ ܕܦܪܙܠܐ ܘܡܢܗܝܢ ܕܚܨܦܐ 34  ܘܚܙܝܬ ܕܐܬܓܙܪܬ ܟܐܦܐ ܕܠܐ ܒܐܝܕܝܢ ܘܡܚܬܗ ܠܨܠܡܐ ܥܠ ܪܓܠܘܗܝ ܕܦܪܙܠܐ ܘܕܚܨܦܐ ܘܕܩܩܬ ܐܢܝܢ ܛܒ 35  ܘܐܬܕܩܩܘ ܐܟܚܕܐ ܦܪܙܠܐ ܘܢܚܫܐ ܘܚܨܦܐ ܘܣܐܡܐ ܘܕܗܒܐ ܘܗܘܘ ܐܝܟ ܥܘܪܐ ܕܡܢ ܐܕܪܐ ܕܩܝܛܐ ܘܢܣܒܬ ܐܢܘܢ ܪܘܚܐ ܬܩܝܦܬܐ ܘܐܬܪ ܠܐ ܐܫܬܟܚ ܠܗܘܢ ܘܟܐܦܐ ܕܡܚܬܗ ܠܨܠܡܐ ܗܘܬ ܠܛܘܪܐ ܪܒܐ ܘܡܠܬ ܡܢܗ ܟܠܗ ܐܪܥܐ 36  ܗܢܘ ܚܠܡܐ ܘܦܫܪܗ ܐܡܪ ܩܕܡ ܡܠܟܐ 37  ܐܢܬ ܡܠܟܐ ܡܠܟ ܡܠܟܐ ܐܠܗܐ ܡܪܝܡܐ ܡܠܟܘܬܐ ܚܣܝܢܬܐ ܘܐܝܩܪܐ ܝܗܒ ܠܟ 38  ܘܟܠ ܐܬܪ ܕܥܡܪܝܢ ܒܗ ܒܢܝ ܐܢܫܐ ܘܦܪܚܬܐ ܕܫܡܝܐ ܘܚܝܘܬܐ ܕܕܒܪܐ ܝܗܒ ܒܐܝܕܝܟ ܘܐܫܠܛܟ ܥܠ ܟܠܗܘܢ ܐܢܬ ܗܘ ܪܝܫܐ ܕܕܗܒܐ 39  ܘܒܬܪܟ ܬܩܘܡ ܡܠܟܘܬܐ ܐܚܪܬܐ ܕܡܟܝܟܐ ܡܢܟ ܘܡܠܟܘܬܐ ܐܚܪܬܐ ܕܬܠܬ ܕܐܝܬܝܗ ܢܚܫܐ ܬܫܠܛ ܒܟܠܗ ܐܪܥܐ 40  ܘܡܠܟܘܬܐ ܐܪܒܝܥܝܬܐ ܬܗܘܐ ܚܣܝܢܐ ܐܝܟ ܦܪܙܠܐ ܘܐܝܟ ܕܦܪܙܠܐ ܐܪܫ ܘܡܕܩ ܟܠ ܗܟܢܐ ܐܦ ܗܝ ܬܫܚܘܩ ܘܬܟܒܘܫ ܟܠ 41  ܘܕܚܙܝܬ ܪܓܠܐ ܘܨܒܥܬܐ ܕܡܢܗܝܢ ܕܚܨܦܐ ܕܦܚܪܐ ܘܡܢܗܝܢ ܕܦܪܙܠܐ ܡܠܟܘܬܐ ܬܗܘܐ ܦܠܝܓܐ ܘܡܢ ܥܩܪܐ ܕܦܪܙܠܐ ܢܗܘܐ ܒܗ ܐܝܟܢܐ ܕܚܙܝܬ ܦܪܙܠܐ ܕܡܚܠܛ ܒܚܨܦܐ ܕܛܝܢܐ 42  ܘܨܒܥܬܐ ܕܪܓܠܐ ܕܚܙܝܬ ܕܡܢܗܝܢ ܕܦܪܙܠܐ ܘܡܢܗܝܢ ܕܚܨܦܐ ܡܢܗ ܡܢ ܡܠܟܘܬܐ ܬܗܘܐ ܥܫܝܢܐ ܘܡܢܗ ܬܗܘܐ ܬܒܝܪܐ 43  ܘܕܚܙܝܬ ܦܪܙܠܐ ܕܡܚܠܛ ܒܚܨܦܐ ܕܛܝܢܐ ܗܟܢܐ ܢܬܚܠܛܘܢ ܒܙܪܥ ܐܢܫܐ ܘܠܐ ܢܗܘܘܢ ܕܒܩܝܢ ܚܕ ܠܚܕ ܐܝܟ ܦܪܙܠܐ ܕܠܐ ܡܬܚܠܛ ܥܡ ܛܝܢܐ 44  ܘܒܝܘܡܬܗܘܢ ܕܡܠܟܐ ܗܢܘܢ ܢܩܝܡ ܐܠܗ ܫܡܝܐ ܡܠܟܘܬܐ ܕܠܥܠܡܝܢ ܠܐ ܕܠܐ#3# ܬܬܚܒܠ ܘܡܠܟܘܬܐ ܠܥܡܐ ܐܚܪܢܐ ܠܐ ܬܫܒܘܩ ܐܠܐ ܬܕܩܩ ܘܬܣܝܦ ܟܠܗܝܢ ܡܠܟܘܬܐ ܗܠܝܢ ܘܗܝ ܬܩܘܡ ܠܥܠܡܝܢ 45  ܐܝܟܢܐ ܕܚܙܝܬ ܕܡܢ ܛܘܪܐ ܐܬܓܙܪܬ ܟܐܦܐ ܕܠܐ ܒܐܝܕܝܢ ܘܕܩܩܬ ܦܪܙܠܐ ܘܢܚܫܐ ܘܚܨܦܐ ܘܣܐܡܐ ܘܕܗܒܐ ܐܠܗܐ ܪܒܐ ܐܘܕܥܟ ܡܐ ܕܢܗܘܐ ܒܝܘܡܬܐ ܐܚܪܝܐ ܫܪܝܪ ܚܠܡܐ ܘܡܗܝܡܢ ܦܫܪܗ܀܀ 46  ܗܝܕܝܢ ܢܒܘܟܕܢܨܪ ܡܠܟܐ ܢܦܠ ܥܠ ܐܦܘܗܝ ܠܕܢܝܐܝܠ ܣܓܕ ܘܒܣܡܝܢ ܘܩܘܪܒܢܝܢ ܐܡܪ ܠܡܩܪܒܘ ܠܗ 47  ܥܢܐ ܡܠܟܐ ܘܐܡܪ ܠܕܢܝܐܝܠ ܒܩܘܫܬܐ ܐܠܗܟܘܢ ܗܘܝܘ ܐܠܗ ܐܠܗܝܢ ܘܡܪܐ ܡܠܟܝܢ ܘܓܠܐ ܐܪܙܝܢ ܕܐܫܟܚܬ ܠܡܓܠܐ ܪܐܙܐ ܗܢܐ܀ 48  ܗܝܕܝܢ ܡܠܟܐ ܐܘܪܒ ܠܕܢܝܐܝܠ ܘܡܘܗܒܬܐ ܣܓܝܐܬܐ ܝܗܒ ܠܗ ܘܐܫܠܛܗ ܥܠ ܟܠܗ ܐܪܥܐ ܕܒܒܠ ܘܐܩܝܡܗ ܪܝܫܐ ܥܠ ܟܠܗܘܢ ܪܒܝ ܚܝܠܐ ܘܥܠ ܟܠܗܘܢ ܚܟܝܡܐ ܕܒܒܠ 49  ܘܕܢܝܐܝܠ ܒܥܐ ܡܢ ܡܠܟܐ ܘܐܫܠܛ ܥܠ ܥܒܕܐ ܕܡܕܝܢܬ ܒܒܠ ܠܫܕܪܟ ܡܝܫܟ ܘܥܒܕܢܓܘ ܘܕܢܝܐܝܠ ܗܘܐ ܒܬܪܥܐ ܕܡܠܟܐ܀ 

1  ܢܒܘܟܕܢܨܪ ܡܠܟܐ ܥܒܕ ܨܠܡܐ ܚܕ ܕܕܗܒܐ ܪܘܡܗ ܐܡܝܢ ܫܬܝܢ ܘܦܬܝܗ ܐܡܝܢ ܫܬ ܘܐܩܝܡܗ ܒܦܩܥܬ ܕܘܪܐ ܒܐܪܥܐ ܕܒܒܠ 2  ܘܢܒܘܟܕܢܨܪ ܡܠܟܐ ܫܕܪ ܠܡܟܢܫܘ ܠܪܒܝ ܚܝܠܐ ܘܠܡܪܘܬܐ ܘܠܫܠܝܛܢܐ ܘܠܐܪܓܕܝܐ ܘܠܓܪܒܕܝܐ ܘܠܬܪܒܕܝܐ ܘܠܬܦܬܝܐ ܘܠܟܠ ܫܘܠܛܢ ܡܕܝܢܬܐ ܠܡܐܬܐ ܠܥܐܕܐ ܕܨܠܡܐ ܚܕܬܐ ܕܐܩܝܡ ܢܒܘܟܕܢܨܪ ܡܠܟܐ 3  ܗܝܕܝܢ ܐܬܟܢܫܘ ܟܠܗܘܢ ܪܒܝ ܚܝܠܐ ܘܡܪܘܬܐ ܘܫܠܝܛܢܐ ܘܐܪܓܕܝܐ ܘܓܪܒܕܝܐ ܘܬܪܒܕܝܐ ܘܬܦܬܝܐ ܘܟܠ ܫܘܠܛܢ ܡܕܝܢܬܐ ܘܐܬܘ ܠܥܐܕܐ ܕܨܠܡܐ ܚܕܬܐ ܕܐܩܝܡ ܢܒܘܟܕܢܨܪ ܡܠܟܐ ܘܩܝܡܝܢ ܗܘܘ ܠܘܩܒܠ ܨܠܡܐ ܕܐܩܝܡ ܢܒܘܟܕܢܨܪ ܡܠܟܐ 4  ܘܟܪܘܙܐ ܩܪܐ ܒܚܝܠ ܘܐܡܪ ܠܟܘܢ ܐܡܪܝܢ ܥܡܡܐ ܘܐܡܘܬܐ ܘܠܫܢܐ 5  ܒܫܥܬܐ ܕܫܡܥܝܢ ܐܢܬܘܢ ܩܠ ܩܪܢܐ ܘܡܫܪܘܩܝܬܐ ܘܩܝܬܪܐ ܘܟܢܪܐ ܘܨܦܘܢܝܐ ܘܟܠ ܙܢܝ ܙܡܪܐ ܬܦܠܘܢ ܘܬܣܓܕܘܢ ܠܨܠܡܐ ܕܕܗܒܐ ܕܐܩܝܡ ܢܒܘܟܕܢܨܪ ܡܠܟܐ 6  ܘܡܢ ܕܠܐ ܢܦܠ ܘܢܣܓܘܕ ܒܗ ܒܫܥܬܐ ܢܫܬܕܐ ܒܓܘ ܐܬܘܢܐ ܕܢܘܪܐ ܝܩܕܬܐ 7  ܘܒܫܥܬܐ ܕܫܡܥܝܢ ܗܘܘ ܥܡܡܐ ܩܠ ܩܪܢܐ ܘܡܫܪܘܩܝܬܐ ܘܩܝܬܪܐ ܘܟܢܪܐ ܘܨܦܘܢܝܐ ܘܟܠ ܙܢܝ ܙܡܪܐ ܢܦܠܝܢ ܗܘܘ ܟܠܗܘܢ ܥܡܡܐ ܘܐܡܘܬܐ ܘܠܫܢܐ ܘܣܓܕܝܢ ܠܨܠܡܐ ܕܕܗܒܐ ܕܐܩܝܡ ܢܒܘܟܕܢܨܪ ܡܠܟܐ 8  ܘܒܗ ܒܫܥܬܐ ܩܪܒܘ ܓܒܪܐ ܟܠܕܝܐ ܘܐܟܠܘ ܩܪܨܝܗܘܢ ܕܝܗܘܕܝܐ 9  ܘܐܡܪܝܢ ܠܢܒܘܟܕܢܨܪ ܡܠܟܐ ܡܠܟܐ ܠܥܠܡ ܚܝܝ 10  ܐܢܬ ܡܠܟܐ ܦܩܕܬ ܕܟܠܢܫ ܕܢܫܡܥ ܩܠ ܩܪܢܐ ܘܡܫܪܘܩܝܬܐ ܘܩܝܬܪܐ ܘܟܢܪܐ ܘܨܦܘܢܝܐ ܘܟܠ ܙܢܝ ܙܡܪܐ ܢܦܠ ܘܢܣܓܘܕ ܠܨܠܡܐ ܕܕܗܒܐ ܕܐܩܝܡܬ 11  ܘܡܢ ܕܠܐ ܢܦܠ ܘܢܣܓܘܕ <ܒܗ ܒܫܥܬܐ#3#> ܢܫܬܕܐ ܒܓܘ ܐܬܘܢܐ ܕܢܘܪܐ ܝܩܕܬܐ 12  ܐܝܬ ܬܢܢ ܓܒܪܐ ܝܗܘܕܝܐ ܕܐܩܝܡܬ ܐܢܘܢ ܥܠ ܨܒܘܬܐ ܕܡܕܝܢܬ ܒܒܠ ܫܕܪܟ ܡܝܫܟ ܘܥܒܕܢܓܘ ܓܒܪܐ ܗܢܘܢ ܠܐ ܚܫܒܘܟ ܡܠܟܐ ܘܠܐܠܗܟ ܠܐ ܦܠܚܝܢ ܘܠܨܠܡܐ ܕܕܗܒܐ ܕܐܩܝܡܬ ܠܐ ܣܓܕܝܢ܀ 13  ܗܝܕܝܢ ܢܒܘܟܕܢܨܪ ܡܠܟܐ ܒܪܘܓܙܐ ܘܒܚܡܬܐ ܐܡܪ ܠܡܝܬܝܘ ܠܫܕܪܟ ܡܝܫܟ ܘܥܒܕܢܓܘ ܘܐܝܬܝܘ ܐܢܘܢ ܩܕܡ ܡܠܟܐ 14  ܥܢܐ ܢܒܘܟܕܢܨܪ ܡܠܟܐ ܘܐܡܪ ܠܗܘܢ ܒܩܘܫܬܐ ܫܕܪܟ ܡܝܫܟ ܘܥܒܕܢܓܘ ܠܐܠܗܝ ܠܐ ܦܠܚܝܢ ܐܢܬܘܢ ܘܠܨܠܡܐ ܕܕܗܒܐ ܘܐܩܝܡܬ ܠܐ ܣܓܕܝܢ ܐܢܬܘܢ 15  ܗܫܐ ܐܢ ܥܬܝܕܝܢ ܐܢܬܘܢ ܕܒܫܥܬܐ ܕܬܫܡܥܘܢ ܩܠ ܩܪܢܐ ܘܡܫܪܘܩܝܬܐ ܘܩܝܬܪܐ ܘܟܢܪܐ ܘܨܦܘܢܝܐ ܘܟܠ ܙܢܝ ܙܡܪܐ ܬܦܠܘܢ ܘܬܣܓܕܘܢ ܠܨܠܡܐ ܕܥܒܕܬ ܘܐܠܐ ܬܣܓܕܘܢ ܒܗ ܒܫܥܬܐ ܬܫܬܕܘܢ ܠܓܘ ܐܬܘܢܐ ܕܢܘܪܐ ܝܩܕܬܐ ܘܡܢܘ ܐܠܗܟܘܢ ܕܢܦܨܝܟܘܢ ܡܢ ܐܝܕܝ܀ 16  ܥܢܘ ܫܕܪܟ ܡܝܫܟ ܘܥܒܕܢܓܘ ܘܐܡܪܝܢ ܠܢܒܘܟܕܢܨܪ ܡܠܟܐ ܠܐ ܚܫܚܝܢܢ ܥܠ ܗܕܐ ܡܠܬܐ ܦܬܓܡܐ ܠܡܬܒܘܬܟ 17  ܡܛܠ ܕܐܝܬܘܗܝ ܐܠܗܢ ܕܚܢܢ ܦܠܚܝܢ ܠܗ ܕܗܘ ܡܨܐ ܒܚܝܠܐ ܠܡܦܨܝܘܬܢ ܡܢ ܐܬܘܢܐ ܕܢܘܪܐ ܝܩܕܬܐ ܘܡܢ ܐܝܕܝܟ ܡܠܟܐ ܢܫܘܙܒܢ 18  ܬܗܘܐ ܕܝܢ ܝܕܥ ܡܠܟܐ ܕܠܐܠܗܟ ܠܐ ܦܠܚܝܢܢ ܘܠܨܠܡܐ ܕܕܗܒܐ ܕܐܩܝܡܬ ܠܐ ܣܓܕܝܢ ܚܢܢ܀܀ 19  ܗܝܕܝܢ ܢܒܘܟܕܢܨܪ ܡܠܟܐ ܐܬܡܠܝ ܚܡܬܐ ܘܙܘܝܐ ܕܐܦܘܗܝ ܐܫܬܢܝ ܥܠ ܫܕܪܟ ܡܝܫܟ ܘܥܒܕܢܓܘ ܘܐܡܪ ܠܡܫܓܪ ܐܬܘܢܐ ܚܕ ܒܫܒܥܐ ܡܐ ܕܡܫܬܓܪ ܗܘܐ 20  ܘܠܓܒܪܐ ܕܥܫܝܢܝܢ ܒܚܝܠܐ ܐܡܪ ܕܢܦܟܪܘܢ ܐܢܘܢ ܠܫܕܪܟ ܡܝܫܟ ܘܥܒܕܢܓܘ ܘܠܡܪܡܝܘ ܐܢܘܢ ܒܓܘ ܐܬܘܢܐ ܕܢܘܪܐ ܝܩܕܬܐ 21  ܗܝܕܝܢ ܓܒܪܐ ܗܢܘܢ ܦܟܪܘ ܐܢܘܢ ܒܫܪܒܠܝܗܘܢ ܘܒܦܛܫܝܗܘܢ ܘܒܢܚܬܝܗܘܢ ܘܒܩܘܒܥܝܗܘܢ ܘܐܪܡܝܘ ܐܢܘܢ ܒܓܘ ܐܬܘܢܐ ܕܢܘܪܐ ܝܩܕܬܐ 22  ܡܛܠ ܕܡܠܬ ܡܠܟܐ ܣܪܗܒܬ ܘܐܬܘܢܐ ܫܓܝܪ ܗܘܐ ܝܬܝܪܐܝܬ ܘܓܒܪܐ ܗܢܘܢ ܕܐܟܠܘ ܩܪܨܝܗܘܢ ܕܫܕܪܟ ܡܝܫܟ ܘܥܒܕܢܓܘ ܩܛܠܬ ܐܢܘܢ ܫܠܗܒܝܬܐ ܕܢܘܪܐ ܝܩܕܬܐ 23  ܘܓܒܪܐ ܗܢܘܢ ܬܠܬܝܗܘܢ ܫܕܪܟ ܡܝܫܟ ܘܥܒܕܢܓܘ ܢܦܠܘ ܡܨܥܬ ܐܬܘܢܐ ܕܢܘܪܐ ܝܩܕܬܐ ܟܕ ܦܟܝܪܝܢ 24  ܘܩܡܘ ܗܘܘ ܘܡܗܠܟܝܢ ܒܦܟܪܝܗܘܢ ܡܨܥܬ ܫܠܗܒܝܬܐ ܕܢܘܪܐ ܘܡܫܒܚܝܢ ܗܘܘ ܠܐܠܗܐ ܘܡܒܪܟܝܢ ܗܘܘ ܠܡܪܝܐ 25  <ܨܠܘܬܐ ܕܚܢܢܝܐ ܘܕܚܒܪܘܗܝ ܘܕܚܒܪܘܗܝ#3# ܕܥܙܪܝܐ#3# ܘܩܡ ܥܙܪܝܐ ܘܦܬܚ ܦܘܡܗ ܠܡܒܪܟܘ ܡܨܥܬ ܢܘܪܐ ܘܦܬܚ ܦܘܡܗ ܘܨܠܝ ܘܐܡܪ ܗܟܢܐ 26  ܡܒܪܟ ܐܢܬ ܡܪܝܐ ܐܠܗܐ ܕܐܒܗܬܢ ܘܡܪܡܪܡ ܘܡܫܒܚ ܫܡܟ ܠܥܠܡ܀ 27  ܡܛܠ ܕܙܕܝܩ ܐܢܬ ܒܟܠ ܡܐ ܕܥܒܕܬ ܠܢ ܘܟܠܗܘܢ ܥܒܕܝܟ ܒܩܘܫܬܐ ܘܬܪܝܨܢ ܐܘܪܚܬܟ ܘܟܠܗܘܢ ܕܝܢܝܟ ܡܗܝܡܢܝܢ 28  ܡܛܠ ܕܒܕܝܢܐ ܗܘ ܕܩܘܫܬܐ ܥܒܕܬ ܠܢ ܒܟܘܠ ܡܐ ܕܐܝܬܝܬ ܥܠܝܢ ܘܥܠ ܡܕܝܢܬܐ ܩܕܝܫܬܐ ܕܐܒܗܝܢ ܥܠ ܐܘܪܫܠܡ ܡܛܠ ܕܒܟܐܢܘܬܐ ܐܝܬܝܬ ܥܠܝܢ ܟܠܗܝܢ ܗܠܝܢ ܡܛܠ ܚܘܒܝܢ 29  ܕܚܛܝܢ ܘܐܪܫܥܢ ܩܕܡܝܟ ܘܐܪܚܩܢ ܡܢܟ ܘܥܒܪܢ ܥܠ ܡܐܡܪܟ܀ ܘܚܛܝܢ ܠܟ ܒܟܠ 30  ܘܠܦܘܩܕܢܝܟ ܠܐ ܫܡܥܢ ܘܠܐ ܢܛܪܢ ܘܠܐ ܥܒܕܢ ܐܝܟ ܡܕܡ ܕܦܩܕܬܢ ܕܢܛܐܒ ܠܢ 31  ܘܟܘܠ ܡܕܡ ܕܐܝܬܝܬ ܥܠܝܢ ܘܟܠܡܕܡ ܕܥܒܕܬ ܠܢ ܒܕܝܢܐ ܗܘ ܟܐܢܐ ܥܒܕܬ ܠܢ 32  ܘܐܫܠܡܬܢ ܒܐܝܕܐ ܕܒܥܠܕܒܒܝܢ ܥܘܠܐ ܕܪܚܝܩܝܢ ܡܢܟ ܘܠܡܪܘܬܐ ܕܡܠܟܘܬܐ ܪܫܝܥܬܐ ܕܒܝܫܐ ܡܢ ܟܠܗܝܢ ܡܠܟܘܬܐ ܕܐܪܥܐ 33  ܘܗܫܐ ܡܪܝܐ ܠܝܬ ܠܢ ܡܦܬܚ ܦܘܡܐ ܩܕܡܝܟ ܡܛܠ ܒܗܬܬܐ ܘܚܣܕܐ ܕܗܘܐ ܠܥܒܕܝܟ ܘܠܕܚܠܝܟ 34  ܠܐ ܬܫܠܡܢ ܥܕܡܐ ܠܚܪܬܐ ܡܛܠ ܫܡܟ ܘܠܐ ܬܒܛܠ ܕܝܬܩܐ ܕܝܠܟ 35  ܘܠܐ ܬܪܚܩ ܪܚܡܝܟ ܘܛܝܒܘܬܟ ܕܛܝܒܘܬܟ#3# ܡܢܢ ܡܛܘܠ ܐܒܪܗܡ ܪܚܡܟ ܘܡܛܘܠ ܐܝܣܚܩ ܥܒܕܟ ܘܡܛܘܠ ܐܝܣܪܝܠ ܩܕܝܫܟ 36  ܕܡܠܟܬ ܠܗܘܢ ܕܬܣܓܐ ܙܪܥܗܘܢ ܐܝܟ ܟܘܟܒܐ ܕܒܫܡܝܐ ܘܐܝܟ ܚܠܐ ܕܥܠ ܣܦܬܗ ܕܝܡܐ 37  ܡܛܠ ܕܗܫܐ ܡܪܝܐ ܐܬܡܟܟܢ ܡܢ ܟܠܗܘܢ ܥܡܡܐ ܘܚܢܢ ܡܒܕܪܝܢܢ ܝܘܡܢܐ ܒܟܠܗ ܐܪܥܐ ܡܛܠ ܚܘܒܝܢ ܘܚܛܗܝܢ 38  ܘܠܐ ܐܝܬ ܒܙܒܢܐ ܗܢܐ ܠܐ ܪܝܫܐ ܘܠܐ ܫܠܝܛܐ ܘܠܐ ܢܒܝܐ ܘܠܐ ܡܕܒܪܢܐ ܘܠܐ ܡܕܒܚܐ ܘܠܐ ܕܒܚܐ ܘܠܐ ܩܘܪܒܢܐ ܘܠܐ ܕܘܟܬܐ ܕܢܣܩ ܒܣܡܐ ܐܘ ܕܒܚܬܐ ܘܢܫܟܚ ܚܢܢܐ ܘܪܚܡܐ 39  ܐܠܐ ܒܠܒܐ ܫܚܝܩܐ ܘܒܪܘܚܐ ܡܟܝܟܬܐ ܗܐ ܐܬܩܪܒܢ ܠܝܩܕܢܐ ܕܢܘܪܐ 40  ܟܕ ܒܥܝܢܢ ܕܝܬܝܪ ܡܢ ܬܘܪܐ ܘܕܟܪܐ ܘܐܡܪܐ ܫܡܝܢܐ ܣܓܝܐܐ ܗܟܢܐ ܢܗܘܐ ܩܘܪܒܢܐ ܕܢܦܫܢ ܝܘܡܢܐ ܘܠܐ ܢܒܗܬܘܢ ܥܒܕܝܟ ܡܛܠ ܕܠܐ ܒܗܬܝܢ ܐܝܠܝܢ ܕܬܟܝܠܝܢ ܥܠܝܟ 41  ܐܦ ܗܫܐ ܚܢܢ ܐܬܝܢ ܒܬܪܟ ܒܠܒܐ ܫܠܡܐ ܘܕܚܠܢ ܡܢܟ ܘܐܦܝܟ ܒܥܝܢ ܚܢܢ 42  ܡܪܝܐ ܠܐ ܬܒܗܬܢ ܐܠܐ ܥܒܕ ܥܡܢ ܐܝܟ ܣܘܓܐܐ ܕܛܝܒܘܬܟ ܘܕܪܚܡܝܟ ܣܓܝܐܐ 43  ܘܦܘܪܩܝܢ ܐܝܟ ܣܘܓܐܐ ܕܬܕܡܪܬܟ ܘܗܒ ܬܫܒܘܚܬܐ ܠܫܡܟ ܡܪܝܐ ܡܛܠ ܫܡܟ ܪܒܐ 44  ܘܢܒܗܬܘܢ ܟܠܗܘܢ ܐܝܠܝܢ ܕܐܡܪܝܢ ܒܝܫܬܐ ܥܠ ܥܒܕܝܟ ܘܢܒܗܬܘܢ ܒܟܘܠܗ ܓܢܒܪܘܬܗܘܢ ܘܚܝܠܗܘܢ ܢܫܬܒܩ 45  ܘܢܕܥܘܢ ܕܐܢܬ ܗܘ ܚܕ ܐܠܗܐ ܒܠܚܘܕܝܟ ܘܡܫܒܚ ܐܢܬ ܒܟܠܗܘܢ ܥܒܕܝܟ 46  ܘܠܐ ܫܠܝܢ ܗܘܘ ܗܢܘܢ ܕܡܘܩܕܝܢ ܗܘܘ ܐܬܘܢܐ ܕܢܘܪܐ ܘܫܕܝܢ ܗܘܘ ܒܗ ܢܦܛܐ ܘܙܒܬܐ ܘܟܒܪܝܬܐ ܘܩܢܝܐ ܘܫܒܝܫܬܐ 47  ܘܝܗܒܬ ܩܠܐ ܫܠܗܒܝܬܐ ܕܢܘܪܐ ܘܣܠܩܬ ܠܥܠ ܡܢ ܐܬܘܢܐ ܐܪܒܥܝܢ ܘܬܫܥ ܐܡܝܢ 48  ܘܗܘܬ ܡܘܩܕܐ ܘܡܘܒܕܐ ܢܘܪܐ ܠܟܠ ܡܢ ܕܡܫܟܚܐ ܚܕܪܘܗܝ ܕܐܬܘܢܐ ܡܢ ܟܠܕܝܐ ܘܐܟܠܝ ܩܪܨܐ 49  ܡܠܐܟܐ ܕܝܢ ܕܛܠܐ ܢܚܬ ܥܡ ܚܢܢܝܐ ܘܥܙܪܝܐ ܘܡܝܫܐܝܠ ܠܓܘ ܐܬܘܢܐ ܕܢܘܪܐ ܘܕܚܩܗ ܠܫܠܗܒܝܬܐ ܕܢܘܪܐ ܡܢ ܐܬܘܢܐ 50  ܘܥܒܕ ܒܡܨܥܬܗ ܕܐܬܘܢܐ ܐܝܟ ܪܘܚܐ ܕܛܠܐ ܘܠܐ ܩܪܒܬ ܠܗܘܢ ܢܘܪܐ ܐܦܠܐ ܩܠܝܠ ܘܠܐ ܐܟܪܝܬ ܠܗܘܢ ܘܠܐ ܐܠܨܬ ܐܢܘܢ܀ 51  ܗܝܕܝܢ ܬܠܬܝܗܘܢ ܡܢ ܕܡܢ#3# ܚܕ ܦܘܡܐ ܡܫܒܚܝܢ ܗܘܘ ܘܡܒܪܟܝܢ ܠܐܠܗܐ ܡܢ ܓܘ ܐܬܘܢܐ ܕܢܘܪܐ ܘܐܡܪܝܢ <ܬܫܒܘܚܬܐ#3# 52  ܡܒܪܟ ܐܢܬ ܡܪܝܐ ܐܠܗܐ ܕܐܒܗܬܢ ܡܫܒܚ ܐܢܬ ܘܡܪܡܪܡ ܐܢܬ ܠܥܠܡ܀܀ ܡܒܪܟ ܫܡܐ ܕܬܫܒܘܚܬܟ ܩܕܝܫܐ ܡܫܒܚ ܐܢܬ ܘܡܪܡܪܡ ܐܢܬ ܠܥܠܡ܀ 53  ܡܒܪܟ ܐܢܬ ܒܗܝܟܠܐ ܕܩܘܕܫܟ ܡܫܒܚ ܐܢܬ ܘܡܪܡܪܡ ܐܢܬ ܠܥܠܡ܀ 54  ܡܒܪܟ ܐܢܬ ܕܚܙܐ ܐܢܬ ܬܗܘܡܐ ܘܝܬܒ ܐܢܬ ܥܠ ܟܪܘܒܐ ܡܫܒܚ ܐܢܬ ܘܡܪܡܪܡ ܐܢܬ ܠܥܠܡ܀ 55  ܡܒܪܟ ܐܢܬ ܥܠ ܟܘܪܣܝ ܡܠܟܘܬܟ ܡܫܒܚ ܐܢܬ ܘܡܪܡܪܡ ܐܢܬ ܠܥܠܡ܀ 56  ܡܒܪܟ ܐܢܬ ܒܐܪܩܝܥܐ ܕܫܡܝܐ ܡܫܒܚ ܐܢܬ ܘܡܪܡܪܡ ܐܢܬ ܠܥܠܡ܀ 57  ܒܪܟܘ ܟܘܠܗܘܢ ܥܒܕܘܗܝ ܕܡܪܝܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

***

0010359  ܒܪܟܘ ܫܡܝܐ ܕܡܪܝܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010358  ܒܪܟܘ ܟܘܠܗܘܢ ܡܠܐܟܘܗܝ ܕܡܪܝܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010361  ܒܪܟܘ ܟܘܠܗܘܢ ܚܝܠܘܗܝ ܕܡܪܝܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010360  ܒܪܟܘ ܡܝܐ ܕܠܥܠ ܡܢ ܫܡܝܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ ܒܪܟܘ ܟܘܠܗܘܢ ܕܚܠܘܗܝ ܕܡܪܝܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010362  ܒܪܟܘ ܫܡܫܐ ܘܣܗܪܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010363  ܒܪܟܘ ܟܘܟܒܐ ܕܒܫܡܝܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010364  ܒܪܟܘ ܡܛܪܐ ܘܛܠܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010365  ܒܪܟܘ ܡܝܐ ܘܪܘܚܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010366  ܒܪܟܘ ܢܘܪܐ ܘܚܘܡܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ ܒܪܝܟܝܢ ܟܠܗܝܢ ܢܫܡܬܐ ܕܙܕܝܩܐ ܠܡܪܝܐ ܫܒܚܝܗܝ ܘܪܡܪܡܘܗܝ ܠܥܠܡ܀ 

0010371  ܒܪܟܘ ܠܝܠܘܬܐ ܘܐܝܡܡܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010372  ܒܪܟܘ ܢܘܗܪܐ ܘܚܫܘܟܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010369  ܒܪܟܘ ܩܘܪܫܐ ܘܚܘܡܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ ܒܪܟܘ ܩܝܛܐ ܘܣܬܘܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010370  ܒܪܟܘ ܬܠܓܐ ܘܐܓܠܝܕܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010373  ܒܪܟܘ ܒܪܩܐ ܘܥܢܢܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010374  ܒܪܟܝ ܐܪܥܐ ܠܡܪܝܐ ܫܒܚܝܘܗܝ ܘܪܡܪܡܝܘܗܝ ܠܥܠܡ܀ 

0010375  ܒܪܟܘ ܛܘܪܐ ܘܪܡܬܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010376  ܒܪܟܘ ܟܠܗܘܢ ܥܘܦܝܢܐ ܕܐܪܥܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ ܒܪܟܘ ܟܠ ܕܨܡܚ ܥܠ ܐܪܥܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010378  ܒܪܟܘ ܝܡܡܐ ܘܢܗܪܘܬܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010377  ܒܪܟܘ ܡܒܘܥܐ ܘܟܠܗܝܢ ܥܝܢܬܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010379  ܒܪܟܘ ܢܘܢܐ ܘܟܠ ܕܪܚܫ ܒܡܝܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010380  ܒܪܟܝ ܟܠܗ ܦܪܚܬܐ ܕܫܡܝܐ ܠܡܪܝܐ ܫܒܚܝܘܗܝ ܘܪܡܪܡܝܘܗܝ ܠܥܠܡ܀ 

0010381  ܒܪܟܝ ܟܠܗ ܚܝܘܬܐ ܘܒܥܝܪܐ ܕܒܥܝܪܐ ܠܡܪܝܐ ܫܒܚܝܘܗܝ ܘܪܡܪܡܝܘܗܝ ܠܥܠܡ ܒܪܟܘ ܟܠ ܕܪܚܫ ܥܠ ܐܪܥܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010382  ܒܪܟܘ ܟܠܗܘܢ ܒܢܝܢܫܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010383  ܒܪܟܘ ܟܠܗܘܢ ܕܒܝܬ ܐܝܣܪܝܠ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010384  ܒܪܟܘ ܟܠܗܘܢ ܟܗܢܘܗܝ ܕܡܪܝܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010385  ܒܪܟܘ ܟܘܠܗܘܢ ܥܒܕܘܗܝ ܕܡܪܝܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010386  ܒܪܟܝܢ ܟܠܗܝܢ ܢܦܫܬܐ ܘܪܘܚܬܐ ܕܙܕܝܩܐ ܠܡܪܝܐ ܫܒܚܝܗܝ ܘܪܡܪܡܝܗܝ ܠܥܠܡ܀ 

0010387  ܒܪܟܘ ܬܡܝܡܐ ܘܡܟܝܟܝ ܠܒܐ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ <ܒܪܟܘ ܟܠܗܘܢ ܣܗܕܘܗܝ ܕܡܪܝܐ ܠܡܪܝܐ ܫܒܚܘܗܝ ܘܪܡܪܡܘܗܝ 

0010388  ܒܪܟܘ ܚܢܢܝܐ ܘܥܙܪܝܐ ܘܡܝܫܐܝܠ ܠܡܪܝܐ ܫܒܚܘܗܝ ܘܪܡܪܡܘܗܝ ܠܥܠܡ܀ ܡܛܠ ܕܫܘܙܒܢ ܡܢ ܡܘܬܐ ܘܡܢ ܐܝܕܝ ܫܝܘܠ ܐܚܝܢ ܘܦܨܝܢ ܡܢ ܫܠܗܒܝܬܐ ܕܝܩܕܐ ܘܡܢ ܡܨܥܬ ܢܘܪܐ ܐܦܩܢ 

0010389  ܐܘܕܘ ܠܡܪܝܐ ܕܒܣܝܡ ܗܘ ܘܠܥܠܡ ܛܝܒܘܬܗ ܫܒܚܘܗܝ ܘܪܡܪܡܘܗܝ ܠܥܠܡ܀ 

0010390  ܒܪܟܘ ܟܠܗܘܢ ܕܚܠܘܗܝ ܕܐܠܗܐ ܠܐܠܗܐ ܕܐܠܗܐ ܫܒܚܘܗܝ ܘܪܡܪܡܘܗܝ ܠܥܠܡ܀ ܐܘܕܘ ܠܡܪܝܐ ܕܛܒ ܗܘ ܘܠܥܠܡ ܗܝ ܛܝܒܘܬܗ 

0010324  ܗܝܕܝܢ ܢܒܘܟܕܢܨܪ ܡܠܟܐ ܬܘܗ ܘܩܡ ܒܕܚܠܬܐ ܪܒܬܐ ܘܥܢܐ ܘܐܡܪ ܠܪܘܪܒܢܘܗܝ ܠܐ ܓܒܪܐ ܬܠܬܐ ܐܪܡܝܢ ܒܓܘ ܐܬܘܢܐ ܕܢܘܪܐ ܝܩܕܬܐ ܟܕ ܦܟܝܪܝܢ ܥܢܘ ܘܐܡܪܝܢ ܠܡܠܟܐ ܐܝܢ ܒܩܘܫܬܐ ܡܠܟܐ 

0010325  ܥܢܐ ܡܠܟܐ ܘܐܡܪ ܗܐ ܚܙܐ ܐܢܐ ܓܒܪܐ ܟܕ ܫܪܝܢ ܘܡܗܠܟܝܢ ܒܓܘ ܢܘܪܐ ܘܚܒܠܐ ܠܝܬ ܒܗܘܢ ܘܚܙܘܗ ܕܪܒܝܥܝܐ ܕܡܐ ܠܒܪ  ܐܠܗܝܢ 

0010326  ܗܝܕܝܢ ܩܪܒ ܢܒܘܟܕܢܨܪ ܡܠܟܐ ܠܬܪܥܐ ܕܐܬܘܢܐ ܕܢܘܪܐ ܝܩܕܬܐ ܘܥܢܐ ܘܐܡܪ ܫܕܪܟ ܡܝܫܟ ܘܥܒܕܢܓܘ ܥܒܕܘܗܝ ܕܐܠܗܐ ܡܪܝܡܐ ܦܘܩܘ ܬܘ ܗܝܕܝܢ ܢܦܩܘ ܫܕܪܟ ܡܝܫܟ ܘܥܒܕܢܓܘ ܡܢ ܓܘ ܐܬܘܢܐ ܕܢܘܪܐ 

0010327  ܘܐܬܟܢܫܘ ܥܡܡܐ ܟܠܗܘܢ ܘܪܒܝ ܚܝܠܐ ܘܫܠܝܛܢܐ ܘܡܪܘܬܐ ܘܪܘܪܒܢܐ ܕܡܠܟܐ ܘܚܙܝܢ ܗܘܘ ܠܓܒܪܐ ܗܢܘܢ ܕܠܐ ܐܫܬܠܛܬ ܢܘܪܐ ܒܒܣܪܗܘܢ ܘܣܥܪܐ ܕܪܫܗܘܢ ܠܐ ܐܬܚܪܟ ܘܫܪܒܠܝܗܘܢ ܠܐ ܝܩܕܘ ܘܪܝܚܐ ܕܢܘܪܐ ܠܐ ܥܕܐ ܒܗܘܢ 

0010328  ܥܢܐ ܢܒܘܟܕܢܨܪ ܡܠܟܐ ܘܐܡܪ ܡܒܪܟ ܗܘ ܐܠܗܗܘܢ ܕܫܕܪܟ ܡܝܫܟ ܘܥܒܕܢܓܘ ܕܫܕܪ ܡܠܐܟܗ ܘܦܨܝ ܠܥܒܕܘܗܝ ܕܐܬܬܟܠܘ ܥܠܘܗܝ ܘܡܠܬ ܡܠܟܐ ܐܣܠܝܘ ܘܝܗܒܘ ܓܘܫܡܗܘܢ ܕܠܐ ܢܦܠܚܘܢ ܘܠܐ ܢܣܓܕܘܢ ܠܟܠ ܐܠܗ ܐܠܐ ܐܢ ܠܐܠܗܗܘܢ 

0010329  ܘܗܟܢܐ ܦܩܕ ܐܢܐ ܕܟܠ ܥܡܡܐ ܘܐܡܘܬܐ ܘܠܫܢܐ ܕܢܓܕܦ ܥܠ ܐܠܗܗܘܢ ܕܫܕܪܟ ܡܝܫܟ ܘܥܒܕܢܓܘ ܗܕܡ ܢܬܦܣܩܘܢ ܘܒܬܝܗܘܢ ܢܬܒܙܘܢ ܡܛܠ ܕܠܝܬ ܐܠܗ ܐܚܪܝܢ ܕܡܫܟܚ ܠܡܫܘܙܒܘ ܗܟܢܐ 

0010330  ܗܝܕܝܢ ܐܘܪܒ ܡܠܟܐ ܠܫܕܪܟ ܡܝܫܟ ܘܥܒܕܢܓܘ ܥܠ ܐܬܪܐ ܕܒܒܠ܀ 

0010331  ܢܒܘܟܕܢܨܪ ܡܠܟܐ ܟܬܒ ܠܟܠ ܥܡܡܐ ܘܐܡܘܬܐ ܘܠܫܢܐ ܕܥܡܪܝܢ ܒܟܠܗ ܐܪܥܐ ܫܝܢܐ ܢܣܓܐ ܠܟܘܢ 

0010332  ܐܬܘܬܐ ܘܬܕܡܪܬܐ ܕܥܒܕ ܐܠܗܐ ܡܪܝܡܐ ܫܦܪ ܩܕܡܝ ܠܡܚܘܝܘ 

0010333  ܐܬܘܬܗ ܟܡܐ ܪܪܘܒܢ ܘܬܕܡܪܬܗ ܟܡܐ ܥܫܝܢܢ ܡܠܟܘܬܗ ܡܠܟܘܬ ܥܠܡܝܢ ܘܫܘܠܛܢܗ ܠܕܪܕܪܝܢ܀ 

  
4
1  ܐܢܐ ܢܒܘܟܕܢܨܪ ܫܠܐ ܗܘܝܬ ܒܒܝܬܝ ܘܢܝܚ ܒܗܝܟܠܝ 2  ܘܚܠܡܐ ܚܙܝܬ ܘܐܬܕܠܚܬ ܘܚܙܘܐ ܕܪܝܫܝ ܕܠܚܘܢܝ 3  ܘܐܢܐ ܦܩܕܬ ܠܡܥܠܘ ܩܕܡܝ ܠܟܠܗܘܢ ܚܟܝܡܐ ܕܒܒܠ ܕܦܫܪܐ ܕܚܠܡܐ ܢܚܘܘܢܢܝ 4  ܘܥܠܘ ܩܕܡܝ ܚܪܫܐ ܘܐܫܘܦܐ ܘܟܠܕܝܐ ܘܡܓܘܫܐ ܘܐܡܪܬܗ ܠܚܠܡܐ ܩܕܡܝܗܘܢ ܘܦܫܪܗ ܠܐ ܐܘܕܥܘܢܝ 5  ܥܕܡܐ ܕܥܠ ܩܕܡܝ ܕܢܝܐܝܠ ܗܢܐ ܕܫܡܗ ܒܠܛܫܨܪ ܥܠ ܫܡ ܐܠܗܝ ܕܪܘܚ ܐܠܗܝܢ ܩܕܝܫܝܢ ܐܝܬ ܒܗ ܘܚܠܡܐ ܩܕܡܘܗܝ ܐܡܪܬ 6  ܒܠܛܫܨܪ ܪܒ ܚܟܝܡܐ ܕܐܢܐ ܝܕܥ ܐܢܐ ܕܪܘܚ ܐܠܗܝܢ ܩܕܝܫܝܢ ܐܝܬ ܒܟ ܘܟܠ ܪܐܙ ܠܐ ܐܬܟܣܝ ܡܢܟ ܒܚܙܘܐ ܕܚܠܡܝ ܚܙܐ ܐܢܐ ܚܙܘܐ ܕܪܫܝ ܘܦܫܪܗ ܐܢܬ ܐܡܪ ܠܝ 7  ܚܙܐ ܗܘܝܬ ܒܡܫܟܒܝ ܐܝܠܢܐ ܡܨܥܬ ܐܪܥܐ ܪܘܡܗ ܣܓܝ 8  ܘܐܬܬܪܝܡ ܐܝܠܢܐ ܘܥܫܢ ܘܪܘܡܗ ܡܛܐ ܥܕܡܐ ܠܫܡܝܐ ܘܚܙܘܗ ܠܟܠ ܣܘܦܝܗ ܕܐܪܥܐ 9  ܛܪܦܘܗܝ ܫܦܝܪܝܢ ܘܐܒܗ ܣܓܝ ܘܡܐܟܘܠܬܐ ܠܟܠ ܒܣܪ ܐܝܬ ܒܗ ܬܚܘܬܘܗܝ ܥܡܪܢ ܟܠܗܝܢ ܚܝܘܬܐ ܕܒܪܐ ܘܒܣܘܟܘܗܝ ܫܟܝܢ ܟܠܗ ܥܘܦܐ ܕܫܡܝܐ ܘܡܢܗ ܡܬܬܪܣܐ ܗܘܐ ܟܠ ܒܣܪ 10  ܚܙܐ ܗܘܝܬ ܒܚܙܘܐ ܕܪܫܝ ܕܥܠ ܡܫܟܒܝ ܥܝܪܐ ܘܩܕܝܫܐ ܕܢܚܬ ܡܢ ܫܡܝܐ 11  ܘܩܪܐ ܒܚܝܠ ܘܗܟܢܐ ܐܡܪ ܦܣܘܩܘ ܐܝܠܢܐ ܘܦܫܚܘ ܣܘܟܘܗܝ ܘܐܬܪܘ ܛܪܦܘܗܝ ܘܒܕܪܘ ܐܒܗ ܢܦܪܩܢ ܚܝܘܬܐ ܡܢ ܬܚܘܬܘܗܝ ܘܥܘܦܐ ܕܫܡܝܐ ܡܢ ܣܘܟܘܗܝ 12  ܥܩܪ ܫܪܫܘܗܝ ܕܝܢ ܒܐܪܥܐ ܫܒܘܩܘ ܒܐܣܪ ܦܪܙܠܐ ܘܢܚܫܐ ܒܬܕܐܐ ܕܒܪܐ ܘܡܢ ܛܠܐ ܕܫܡܝܐ ܢܨܛܒܥ ܘܥܡ ܚܝܘܬ ܒܪܐ ܡܥܡܪܗ ܒܥܣܒܐ ܕܐܪܥܐ 13  ܘܠܒܗ ܡܢ ܒܢܝܢܫܐ ܢܫܢܐ ܘܠܒܐ ܕܚܝܘܬܐ ܢܬܝܗܒ ܠܗ ܘܫܒܥܐ ܥܕܢܝܢ ܢܬܚܠܦܘܢ ܥܠܘܗܝ 14  ܒܦܘܩܕܢ ܥܝܪܐ ܦܬܓܡܐ ܘܒܡܐܡܪ ܩܕܝܫܐ ܫܐܠܬܐ ܕܢܕܥܘܢ ܚܝܐ ܕܫܠܝܛ ܗܘ ܡܪܝܡܐ ܒܡܠܟܘܬܐ ܕܐܢܫܐ ܕܠܡܢ ܕܨܒܐ ܢܬܠܝܗ ܘܠܫܦܠ ܐܢܫܝܢ ܢܩܝܡ ܥܠܝܗ 15  ܗܢܐ ܚܠܡܐ ܚܙܝܬ ܐܢܐ ܢܒܘܟܕܢܨܪ ܡܠܟܐ ܘܐܢܬ ܒܠܛܫܨܪ ܦܫܪܗ ܐܡܪ ܠܝ ܡܛܠ ܕܟܠܗܘܢ ܚܟܝܡܐ ܕܡܠܟܘܬܝ ܠܐ ܡܫܟܚܝܢ ܠܡܘܕܥܘܬܢܝ ܘܐܢܬ ܕܢܝܐܝܠ ܡܫܟܚ ܐܢܬ ܡܛܠ ܕܪܘܚ ܐܠܗܝܢ ܩܕܝܫܝܢ ܐܝܬ ܒܟ܀ 16  ܗܝܕܝܢ ܕܢܝܐܝܠ ܕܫܡܗ ܒܠܛܫܨܪ ܬܡܗ ܐܝܟ ܫܥܐ ܚܕܐ ܘܡܚܫܒܬܗ ܕܠܚܝܗܝ ܥܢܐ ܡܠܟܐ ܘܐܡܪ ܒܠܛܫܨܪ ܚܠܡܐ ܘܦܫܪܗ ܠܐ ܢܕܠܚܘܢܟ܀ ܥܢܐ ܕܢܝܐܝܠ ܘܐܡܪ ܡܪܝ ܚܠܡܐ ܠܣܢܐܝܟ ܘܦܫܪܗ ܠܒܥܠܕܒܒܝܟ 17  ܐܝܠܢܐ ܕܚܙܝܬ ܕܪܒܐ ܘܥܫܢ ܘܪܘܡܗ ܡܛܐ ܥܕܡܐ ܠܫܡܝܐ ܘܚܙܘܗ ܠܟܠ ܣܘܦܝܗ ܕܐܪܥܐ 18  ܛܪܦܘܗܝ ܫܦܝܪܝܢ ܘܐܒܗ ܣܓܝ ܘܡܐܟܘܠܬܐ ܠܟܠ ܒܣܪ ܐܝܬ ܒܗ ܬܚܘܬܘܗܝ ܥܡܪܢ ܟܠܗܝܢ ܚܝܘܬܐ ܕܕܒܪܐ ܘܒܣܘܟܘܗܝ ܫܟܝܢ ܟܠܗ ܥܘܦܐ ܕܫܡܝܐ ܘܡܢܗ ܡܬܬܪܣܐ ܗܘܐ ܟܠ ܒܣܪ 19  ܐܢܬ ܗܘ ܡܠܟܐ ܕܥܫܢܬ ܘܝܪܒܬ ܘܪܒܝܬ ܡܛܝܬ ܠܫܡܝܐ ܘܫܘܠܛܢܟ ܠܟܠ ܣܘܦܝܗ ܕܐܪܥܐ 20  ܘܕܚܙܐ ܡܠܟܐ ܠܥܝܪܐ ܘܩܕܝܫܐ ܕܢܚܬ ܡܢ ܫܡܝܐ ܘܩܪܐ ܒܚܝܠ ܘܐܡܪ ܦܣܘܩܘ ܐܝܠܢܐ ܘܚܒܠܘܗܝ ܥܩܪ ܫܪܫܘܗܝ ܕܝܢ ܒܐܪܥܐ ܫܒܘܩܘ ܒܐܣܪ ܦܪܙܠܐ ܘܢܚܫܐ ܒܬܕܐܐ ܕܒܪܐ ܘܡܢ ܛܠܐ ܕܫܡܝܐ ܢܨܛܒܥ ܘܥܡ ܚܝܘܬ ܒܪܐ ܡܥܡܪܗ ܒܥܣܒܐ ܕܐܪܥܐ ܘܠܒܗ ܡܢ ܒܢܝܢܫܐ ܢܫܢܐ ܘܠܒܐ ܕܚܝܘܬܐ ܢܬܝܗܒ ܠܗ ܥܕܡܐ ܕܫܒܥܐ ܥܕܢܝܢ ܢܬܚܠܦܘܢ ܥܠܘܗܝ 21  ܗܢܘ ܦܫܪܐ ܡܠܟܐ ܓܙܝܪܬ ܡܪܝܡܐ ܡܛܬ ܥܠ ܡܪܝ ܡܠܟܐ 22  ܘܡܢ ܐܢܫܐ ܪܕܦܝܢ ܠܟ ܘܥܡ ܚܝܘܬ ܒܪܐ ܢܗܘܐ ܡܥܡܪܟ ܘܥܣܒܐ ܐܝܟ ܬܘܪܐ ܢܘܟܠܘܢܟ ܘܡܢ ܛܠܐ ܕܫܡܝܐ ܬܨܛܒܥ ܘܫܒܥܐ ܥܕܢܝܢ ܢܬܚܠܦܘܢ ܥܠܝܟ ܥܕܡܐ ܕܬܕܥ ܕܫܠܝܛ ܗܘ ܡܪܝܡܐ ܒܡܠܟܘܬܐ ܕܐܢܫܐ ܕܠܡܢ ܕܨܒܐ ܢܬܠܝܗ ܘܠܫܦܠ ܐܢܫܝܢ ܢܩܝܡ ܥܠܝܗ܀ 23  ܘܕܐܡܪ ܠܡܫܒܩ ܥܩܪ ܫܪܫܘܗܝ ܕܐܝܠܢܐ ܡܠܟܘܬܟ ܠܟ ܩܝܡܐ ܡܐ ܕܝܕܥܬ ܕܫܘܠܛܢܐ ܡܢ ܫܡܝܐ ܗܘ 24  ܡܛܠ ܗܢܐ ܡܠܟܝ ܢܫܦܪ ܥܠܝܟ ܘܚܛܗܝܟ ܒܙܕܩܬܐ ܦܪܘܩ ܘܥܘܠܘܬܟ ܒܡܪܚܡܢܘܬܐ ܕܡܚܝܠܐ ܥܕܡܐ ܕܢܪܚܩ ܡܢܟ ܣܟܠܘܬܟ 25  ܗܠܝܢ ܟܠܗܝܢ ܡܛܝ ܥܠ ܢܒܘܟܕܢܨܪ ܡܠܟܐ܀ 26  ܘܡܢ  ܒܬܪ ܬܪܥܣܪ ܝܪܚܝܢ ܥܠ ܗܝܟܠ ܡܠܟܘܬܗ ܕܒܒܒܠ ܡܗܠܟ ܗܘܐ ܢܒܘܟܕܢܨܪ ܡܠܟܐ 27  ܘܥܢܐ ܘܐܡܪ ܠܐ ܗܘܬ ܗܕܐ ܒܒܠ ܪܒܬܐ ܕܐܢܐ ܒܢܝܬܗ ܠܒܝܬ ܡܠܟܘܬܝ ܘܠܐܘܚܕܢܝ ܥܫܝܢܐ ܘܠܐܝܩܪܝ 28  ܘܥܕ ܡܠܬܐ ܒܦܘܡܗ ܕܡܠܟܐ ܩܠܐ ܐܬܐ ܡܢ ܫܡܝܐ ܠܟ ܐܡܪܝܢ ܢܒܘܟܕܢܨܪ ܡܠܟܐ ܡܠܟܘܬܟ ܥܒܪܬ ܡܢܟ 29  ܘܡܢ ܐܢܫܐ ܪܕܦܝܢ ܠܟ ܘܥܡ ܚܝܘܬ ܒܪܐ ܢܗܘܐ ܡܥܡܪܟ ܘܥܣܒܐ ܐܝܟ ܬܘܪܐ ܢܘܟܠܘܢܟ ܘܡܢ ܛܠܐ ܕܫܡܝܐ ܬܨܛܒܥ ܘܫܒܥܐ ܥܕܢܝܢ ܢܬܚܠܦܘܢ ܥܠܝܟ ܥܕܡܐ ܕܬܕܥ ܕܫܠܝܛ ܗܘ ܐܠܗܐ ܡܪܝܡܐ ܒܡܠܟܘܬܐ ܕܐܢܫܐ ܕܠܡܢ ܕܨܒܐ ܢܬܠܝܗ ܘܠܫܦܠ ܐܢܫܝܢ ܢܩܝܡ ܥܠܝܗ 30  ܒܗ ܒܫܥܬܐ ܡܠܬܐ ܫܠܡܬ ܥܠ ܢܒܘܟܕܢܨܪ ܡܠܟܐ ܘܡܢ ܒܢܝܢܫܐ ܐܬܪܕܦ ܘܥܣܒܐ ܐܝܟ ܬܘܪܐ ܐܟܠ ܘܡܢ ܛܠܐ ܕܫܡܝܐ ܐܨܛܒܥ ܥܕܡܐ ܕܣܥܪܗ ܪܒܐ ܐܝܟ ܕܢܫܪܐ ܘܛܦܪܘܗܝ ܐܝܟ ܕܥܘܦܐ܀ 31  ܘܟܕ ܫܠܡܘ ܝܘܡܬܐ ܐܢܐ ܢܒܘܟܕܢܨܪ ܥܝܢܝ ܠܫܡܝܐ ܫܩܠܬ ܘܡܕܥܝ ܬܒ ܥܠܝ ܘܠܡܪܝܡܐ ܒܪܟܬ ܘܠܚܝ ܥܠܡܐ ܫܒܚܬ ܘܗܕܪܬ ܕܫܘܠܛܢܗ ܫܘܠܛܢ ܥܠܡ ܘܡܠܟܘܬܗ ܠܕܪܕܪܝܢ 32  ܘܟܠܗܘܢ ܥܡܘܪܝܗ ܕܐܪܥܐ ܐܝܟ ܠܐ ܡܕܡ ܚܫܝܒܝܢ ܩܕܡܘܗܝ ܘܟܠ ܡܐ ܕܨܒܐ ܥܒܕ ܒܚܝܠܝ ܫܡܝܐ ܘܒܥܡܘܪܝܗ ܕܐܪܥܐ ܘܠܝܬ ܕܢܪܫܐ ܒܐܝܕܗ ܘܢܐܡܪ ܠܗ ܡܢܐ ܥܒܕ ܐܢܬ܀ 33  ܒܗ ܒܙܒܢܐ ܡܕܥܝ ܦܢܐ ܥܠܝ ܘܪܘܪܒܢܝ ܘܪܒܝ ܚܝܠܝ ܒܥܐܘܢܝ ܘܥܠ ܡܠܟܘܬܝ ܬܩܢܬ ܘܪܒܘܬܐ ܝܬܝܪܬܐ ܐܬܬܘܣܦܬ ܠܝ܀ 34  ܡܟܝܠ ܐܢܐ ܢܒܘܟܕܢܨܪ ܡܫܒܚ ܘܡܪܡܪܡ ܘܡܗܕܪ ܠܡܠܟܐ ܕܫܡܝܐ ܕܟܘܠܗܘܢ ܥܒܕܘܗܝ ܒܩܘܫܬܐ ܘܐܘܪܚܬܗ ܕܝܢܐ ܘܠܐܝܠܝܢ ܕܡܗܠܟܝܢ ܒܓܐܝܘܬܐ ܡܫܟܚ ܕܢܡܟܟ܀ 

5

1  ܒܠܛܫܨܪ ܡܠܟܐ ܥܒܕ ܠܚܡܐ ܪܒܐ ܠܐܠܦ ܪܘܪܒܢܘܗܝ ܘܠܘܩܒܠ ܐܠܦܐ ܚܡܪܐ ܫܬܐ ܗܘܐ 2  ܘܐܡܪ ܒܠܛܫܨܪ ܒܛܥܡ ܚܡܪܗ ܠܡܝܬܝܘ ܡܐܢܐ ܕܕܗܒܐ ܘܕܣܐܡܐ ܕܣܐܡܐ#2# ܕܐܦܩ ܢܒܘܟܕܢܨܪ ܐܒܘܗܝ ܡܢ ܗܝܟܠܐ ܕܒܐܘܪܫܠܡ ܕܢܫܬܘܢ ܒܗܘܢ ܡܠܟܐ ܘܪܘܪܒܢܘܗܝ ܘܢܫܘܗܝ ܘܕܪܘܟܬܗ 3  ܗܝܕܝܢ ܐܝܬܝܘ ܡܐܢܐ ܕܕܗܒܐ ܕܐܦܩ ܡܢ ܗܝܟܠܐ ܕܐܠܗܐ ܕܒܐܘܪܫܠܡ ܘܐܫܬܝܘ ܒܗܘܢ ܡܠܟܐ ܘܪܘܪܒܢܘܗܝ ܘܢܫܘܗܝ ܘܕܪܘܟܬܗ 4  ܐܫܬܝܘ ܚܡܪܐ ܘܫܒܚܘ ܠܐܠܗܐ ܕܕܗܒܐ ܘܕܣܐܡܐ ܘܕܢܚܫܐ ܘܕܦܪܙܠܐ ܘܕܩܝܣܐ ܘܕܟܐܦܐ 5  ܘܒܗ ܒܫܥܬܐ ܢܦܩ ܨܒܥܬܐ ܕܐܝܕܐ ܕܐܢܫܐ ܘܟܬܒܢ ܠܘܩܒܠ ܫܪܓܐ ܥܠ ܟܠܢܫ ܕܐܣܬܐ ܕܒܗܝܟܠܐ ܕܡܠܟܐ ܘܡܠܟܐ ܚܙܐ ܦܣܬܐ ܕܐܝܕܐ ܕܟܬܒܐ 6  ܗܝܕܝܢ ܡܠܟܐ ܙܝܘܗ ܫܢܐ ܘܪܥܝܢܗ ܐܬܕܠܚ ܘܩܛܪܝ ܚܨܗ ܐܫܬܪܝܘ ܘܒܘܪܟܘܗܝ ܚܕܐ ܠܚܕܐ ܢܩܫ 7  ܘܩܪܐ ܡܠܟܐ ܒܚܝܠ ܠܡܥܠܘ ܠܐܫܘܦܐ ܘܠܟܠܕܝܐ ܘܠܡܓܘܫܐ ܘܠܚܟܝܡܐ܀܀ ܥܢܐ ܡܠܟܐ ܘܐܡܪ ܠܚܟܝܡܐ ܕܒܒܠ ܟܠܢܫ ܕܢܩܪܐ ܟܬܒܐ ܗܢܐ ܘܦܫܪܗ ܢܚܘܝܢܝ ܐܪܓܘܢܐ ܢܠܒܫ ܘܗܡܢܝܟܐ ܕܕܗܒܐ ܒܨܘܪܗ ܘܬܘܠܬܐ ܒܡܠܟܘܬܐ ܢܫܠܛ 8  ܗܝܕܝܢ ܥܐܠܝܢ ܗܘܘ ܚܟܝܡܐ ܕܡܠܟܐ ܘܠܐ ܡܫܟܚܝܢ ܗܘܘ ܟܬܒܐ ܠܡܩܪܐ ܘܦܫܪܗ ܠܡܘܕܥܘ ܠܡܠܟܐ 9  ܗܝܕܝܢ ܡܠܟܐ ܒܠܛܫܨܪ ܣܓܝ ܐܬܕܠܚ ܘܙܘܝܗ ܐܫܬܢܝ ܘܪܘܪܒܢܘܗܝ ܡܬܒܠܗܝܢ ܗܘܘ 10  ܘܡܠܟܬܐ ܡܛܠ ܡܠܝ ܡܠܟܐ ܘܪܘܪܒܢܘܗܝ ܠܒܝܬ ܡܫܬܝܐ ܥܠܬ ܥܢܬ ܘܐܡܪܐ ܠܡܠܟܐ ܡܠܟܐ ܠܥܠܡ ܚܝܝ ܪܥܝܢܝܟ ܠܐ ܢܕܠܚܘܢܟ ܘܙܝܘܝܟ ܠܐ ܢܫܬܢܘܢ 11  ܐܝܬ ܓܒܪܐ ܒܡܠܟܘܬܟ ܕܪܘܚ ܐܠܗܝܢ ܩܕܝܫܝܢ ܐܝܬ ܒܗ ܘܒܝܘܡܝ ܐܒܘܟ ܢܗܝܪܘܬܐ ܘܣܘܟܠܐ ܘܚܟܡܬܐ ܣܓܝܐܬܐ ܐܝܟ ܚܟܡܬ ܐܠܗܝܢ ܐܫܬܟܚܬ ܒܗ ܘܡܠܟܐ ܢܒܘܟܕܢܨܪ ܐܒܘܟ ܪܒ ܚܪܫܐ ܘܐܫܘܦܐ ܘܡܓܘܫܐ ܘܟܠܕܝܐ ܐܩܝܡܗ 12  ܡܛܘܠ ܕܪܘܚܐ ܘܡܕܥܐ ܘܣܘܟܠܐ ܝܬܝܪܐ ܐܫܬܟܚ ܒܗ܀ ܦܫܪ ܚܠܡܝܢ ܘܐܚܕ ܐܘܚܕܢ ܘܫܪܐ ܩܛܪܝܢ ܕܢܝܐܝܠ ܕܡܠܟܐ ܫܡܝ ܫܡܗ ܒܠܛܫܨܪ ܡܟܝܠ ܕܢܝܐܝܠ ܢܬܩܪܐ ܘܦܫܪܐ ܢܚܘܐ܀ 13  ܗܝܕܝܢ ܕܢܝܐܝܠ ܥܠ ܩܕܡ ܡܠܟܐ ܥܢܐ ܡܠܟܐ ܘܐܡܪ ܠܕܢܝܐܝܠ ܐܢܬ ܗܘ ܕܢܝܐܝܠ ܡܢ ܒܢܝ ܫܒܝܬܐ ܕܝܗܘܕ ܕܐܝܬܝ ܐܒܝ ܡܠܟܐ ܡܢ ܝܗܘܕ 14  ܫܡܥܬ ܥܠܝܟ ܕܪܘܚ ܐܠܗܝܢ ܩܕܝܫܝܢ ܐܝܬ ܒܟ ܘܢܗܝܪܘܬܐ ܘܣܘܟܠܐ ܘܚܟܡܬܐ ܝܬܝܪܬܐ ܐܫܬܟܚܬ ܒܟ 15  ܘܐܥܠܘ ܩܕܡܝ ܐܫܘܦܐ ܕܟܬܒܐ ܗܢܐ ܢܩܪܘܢ ܘܦܫܪܗ ܢܚܘܘܢܢܝ ܘܠܐ ܐܫܟܚܘ ܦܫܪܗ ܕܡܠܬܐ ܠܡܘܕܥܘܬܢܝ 16  ܘܐܢܐ ܫܡܥܬ ܥܠܝܟ ܕܡܫܟܚ ܐܢܬ ܦܫܪܝܢ ܠܡܦܫܪ ܘܩܛܪܝܢ ܠܡܫܪܐ ܐܢ ܬܫܟܚ ܟܬܒܐ ܗܢܐ ܠܡܩܪܐ ܘܦܫܪܗ ܠܡܘܕܥܘܬܢܝ ܐܪܓܘܢܐ ܬܠܒܫ ܘܗܡܝܢܐ ܕܕܗܒܐ ܒܨܘܪܟ ܘܬܘܠܬܐ ܒܡܠܟܘܬܐ ܬܫܠܛ 17  ܗܝܕܝܢ ܥܢܐ ܕܢܝܐܝܠ ܘܐܡܪ ܠܡܠܟܐ ܡܘܗܒܬܟ ܠܟ ܢܗܘܝܢ ܘܐܝܩܪ ܒܝܬܟ ܠܐܚܪܢܝܢ ܗܒ ܒܪܡ ܟܬܒܐ ܐܢܐ ܐܩܪܐ ܠܡܠܟܐ ܘܦܫܪܗ ܐܚܘܝܘܗܝ܀ 18  ܐܢܬ ܡܠܟܐ ܐܠܗܐ ܡܪܝܡܐ ܡܠܟܘܬܐ ܘܪܒܘܬܐ ܘܐܝܩܪܐ ܘܫܘܒܚܐ ܝܗܒ ܠܢܒܘܟܕܢܨܪ ܐܒܘܟ 19  ܘܡܢ ܪܒܘܬܐ ܕܝܗܒ ܠܗ ܟܠܗܘܢ ܥܡܡܐ ܘܐܡܘܬܐ ܘܠܫܢܐ ܙܝܥܝܢ ܗܘܘ ܘܕܚܠܝܢ ܡܢ ܩܕܡܘܗܝ ܐܝܠܝܢ ܕܨܒܐ ܗܘܐ ܩܛܠ ܘܐܝܠܝܢ ܕܨܒܐ ܗܘܐ ܡܚܐ ܘܕܨܒܐ ܡܪܝܡ ܘܕܨܒܐ ܡܡܟܟ 20  ܘܟܕ ܐܬܬܪܝܡ ܠܒܗ ܘܪܘܚܗ ܥܫܢܬ ܠܡܥܠܝܘ ܢܚܬ ܡܢ ܟܘܪܣܝܐ ܕܡܠܟܘܬܗ ܘܐܝܩܪܗ ܥܒܪ ܡܢܗ 21  ܘܡܢ ܒܢܝܢܫܐ ܐܬܪܕܦ ܘܠܒܗ ܥܡ ܕܚܝܘܬܐ ܐܫܬܘܝ ܘܥܡ ܥܪܕܐ ܡܥܡܪܗ ܘܥܣܒܐ ܐܝܟ ܬܘܪܐ ܐܘܟܠܘܗܝ ܘܡܢ ܛܠܐ ܕܫܡܝܐ ܓܘܫܡܗ ܐܨܛܒܥ ܥܕܡܐ ܕܣܥܪܗ ܪܒܐ ܐܝܟ ܕܢܫܪܐ ܘܛܦܪܘܗܝ ܐܝܟ ܕܥܘܦܐ ܥܕܡܐ ܕܝܕܥ ܕܫܠܝܛ ܗܘ ܐܠܗܐ ܡܪܝܡܐ ܒܡܠܟܘܬܐ ܕܐܢܫܐ ܘܠܡܢ ܕܨܒܐ ܢܬܠܝܗ ܘܠܫܦܠ ܐܢܫܝܢ ܢܩܝܡ ܥܠܝܗ 22  ܘܐܢܬ ܒܪܗ ܒܠܛܫܨܪ ܠܐ ܐܡܟܬ ܠܒܟ ܟܕ ܗܠܝܢ ܟܠܗܝܢ ܝܕܥܬ 

23  ܘܥܠ ܡܪܐ ܫܡܝܐ ܐܬܬܪܝܡܬ ܘܠܡܐܢܐ ܕܒܝܬܗ ܐܝܬܝܘ ܩܕܡܝܟ ܘܐܢܬ ܘܪܘܪܒܢܝܟ ܘܢܫܝܟ ܘܕܪܘܟܬܟ ܚܡܪܐ ܐܫܬܝܬܘܢ ܒܗܘܢ ܕܠܐܠܗܐ ܕܕܗܒܐ ܘܕܣܐܡܐ ܘܕܢܚܫܐ ܘܕܦܪܙܠܐ ܘܕܩܝܣܐ ܘܕܟܐܦܐ ܕܠܐ ܚܙܝܢ ܘܠܐ ܫܡܥܝܢ ܘܠܐ ܝܕܥܝܢ ܫܒܚܬ ܘܠܐܠܗܐ ܕܢܫܡܬܟ ܒܐܝܕܘܗܝ ܘܟܠܗܝܢ ܐܘܪܚܬܟ ܠܗ ܠܐ ܫܒܚܬ ܘܠܐ ܝܩܪܬ 24  ܗܝܕܝܢ ܡܢ ܩܕܡܘܗܝ ܐܫܬܠܚܬ ܦܣܬ ܐܝܕܐ 25  ܘܟܬܒܐ ܗܢܐ ܪܫܡܬ ܘܟܬܒܐ ܗܢܐ ܪܫܝܡ ܡܢܐ ܬܩܠ ܘܦܪܣܝܢ 26  ܗܢܘ ܦܫܪܗ ܕܡܠܬܐ ܡܢܐ ܡܢܗ ܐܠܗܐ ܠܡܠܟܘܬܟ ܘܐܫܠܡܗ 27  ܬܩܠ ܬܩܝܠ ܐܢܬ ܒܡܣܐܬܐ ܘܐܫܬܟܚܬ ܚܣܝܪ 28  ܦܪܣ ܦܪܝܣܐ ܗܝ ܡܠܟܘܬܟ ܘܝܗܝܒܐ ܗܝ ܠܡܕܝ ܘܠܦܪܣ܀ 29  ܗܝܕܝܢ ܐܡܪ ܡܠܟܐ ܒܠܛܫܨܪ ܘܐܠܒܫܘܗܝ ܠܕܢܝܐܝܠ ܐܪܓܘܢܐ ܘܗܡܢܝܟܐ ܕܕܗܒܐ ܒܨܘܪܗ ܘܐܟܪܙܘ ܥܠܘܗܝ ܕܢܗܘܐ ܫܠܝܛ ܬܘܠܬܐ ܒܡܠܟܘܬܐ 30  ܒܗ ܒܠܠܝܐ ܩܛܝܠ ܒܠܛܫܨܪ ܡܠܟܐ ܟܠܕܝܐ܀܀ 

1  ܘܕܪܝܘܫ ܡܕܝܐ ܩܒܠ ܡܠܟܘܬܐ ܐܝܟ ܒܪ ܫܢܝܢ ܫܬܝܢ ܘܬܪܬܝܢ 2  ܘܫܦܪ ܩܕܡ ܕܪܝܘܫ ܘܐܩܝܡ ܒܡܠܟܘܬܗ ܪܒܝ ܚܝܠܐ ܡܐܐ ܘܥܣܪܝܢ ܕܢܗܘܘܢ ܒܟܠܗ ܡܠܟܘܬܗ 3  ܘܠܥܠ ܡܢܗܘܢ ܫܠܝܛܝܢ ܬܠܬܐ ܘܕܢܝܐܝܠ ܚܕ ܡܢܗܘܢ ܕܢܗܘܘܢ ܪܒܝ ܚܝܠܐ ܗܠܝܢ ܝܗܒܝܢ ܠܗܘܢ ܚܘܫܒܢܐ ܘܠܡܠܟܐ ܠܐ ܢܗܘܘܢ ܡܗܪܝܢ 4  ܗܝܕܝܢ ܕܢܝܐܝܠ ܡܝܬܪ ܗܘܐ ܡܢ ܟܠܗܘܢ ܡܛܠ ܕܪܘܚܐ ܝܬܝܪܬܐ ܐܝܬ ܒܗ ܘܡܠܟܐ ܐܬܚܫܒ ܠܡܩܡܘܬܗ ܥܠ ܟܠܗ ܡܠܟܘܬܗ 5  ܗܝܕܝܢ ܫܠܝܛܢܐ ܘܪܒܝ ܚܝܠܐ ܒܥܝܢ ܗܘܘ ܥܠܬܐ ܕܢܫܟܚܘܢ ܥܠ ܕܢܝܐܝܠ ܡܢ ܨܒܘܬ ܡܠܟܘܬܐ ܘܟܠ ܣܟܠܘ ܘܥܠܐ ܠܐ ܐܫܟܚܘ ܒܬܪܗ ܡܛܠ ܕܡܗܝܡܢ ܗܘܐ ܒܐܠܗܗ ܘܣܘܪܚܢܐ ܘܣܟܠܘܬܐ ܠܐ ܐܫܟܚܘ ܥܠܘܗܝ 6  ܘܐܡܪܝܢ ܓܒܪܐ ܗܢܘܢ ܠܐ ܡܫܟܚܝܢܢ ܥܠ ܕܢܝܐܝܠ ܗܢܐ ܥܠܬܐ ܐܠܐ ܐܢ ܐܫܟܚܢ ܥܠܘܗܝ ܒܕܝܢܐ ܕܐܠܗܗ 7  ܗܝܕܝܢ ܩܪܒܘ ܫܠܝܛܢܐ ܘܪܒܝ ܚܝܠܐ ܠܘܬ ܡܠܟܐ ܘܐܡܪܝܢ ܠܗ ܕܪܝܘܫ ܡܠܟܐ ܠܥܠܡ ܚܝܝ 8  ܐܬܚܫܒܘ ܟܠܗܘܢ ܫܠܝܛܝ ܡܠܟܘܬܐ ܘܪܘܪܒܢܐ ܘܪܒܝ ܚܝܠܐ ܘܡܪܘܬܐ ܠܡܩܡܘ ܩܝܡܐ ܕܡܠܟܐ ܘܠܡܫܪܘ ܐܣܪܐ ܕܟܠ ܐܢܫ ܕܢܒܥܐ ܒܥܘ ܡܢ ܟܘܠ ܐܠܗ ܘܐܢܫ ܥܕܡܐ ܠܝܘܡܝܢ ܬܠܬܝܢ ܐܠܐ ܐܢ ܡܢܟ ܡܠܟܐ ܢܫܬܕܐ ܒܓܘܒܐ ܕܐܪܝܘܬܐ 9  ܡܟܝܠ ܡܠܟܐ ܬܦܩܘܕ ܦܘܩܕܢܐ ܗܢܐ ܘܬܟܬܘܒ ܟܬܒܐ ܕܠܐ ܢܫܢܐ ܒܢܡܘܣ ܡܕܝ ܘܦܪܣ ܘܠܐ ܢܬܚܠܦ 10  ܗܝܕܝܢ ܕܪܝܘܫ ܡܠܟܐ ܪܫܡ ܟܬܒܐ ܘܦܩܕ ܦܘܩܕܢܐ 11  ܘܟܕ ܝܕܥ ܕܢܝܐܝܠ ܕܐܬܪܫܡ ܟܬܒܐ ܥܠ ܠܗ ܠܒܝܬܗ ܘܟܘܐ ܦܬܝܚܢ ܗܘܝ ܠܥܠܝܬܗ ܠܘܩܒܠ ܐܘܪܫܠܡ ܘܬܠܬ ܙܒܢܝܢ ܒܝܘܡܐ ܒܪܟ ܗܘܐ ܥܠ ܒܘܪܟܘܗܝ ܘܡܨܠܐ ܘܡܘܕܐ ܩܕܡ ܐܠܗܗ ܐܝܟܢܐ ܕܥܒܕ ܗܘܐ ܡܢ ܩܕܝܡ 12  ܗܝܕܝܢ ܓܒܪܐ ܗܢܘܢ ܢܛܪܘ ܘܐܫܟܚܘܗܝ ܠܕܢܝܐܝܠ ܟܕ ܒܥܐ ܘܡܬܚܢܢ ܩܕܡ ܐܠܗܗ 13  ܗܝܕܝܢ ܩܪܒܘ ܘܐܡܪܝܢ ܩܕܡ ܡܠܟܐ ܡܠܟܐ ܠܥܠܡ ܚܝܝ ܠܐ ܦܣܩܐ ܦܣܩܬ ܡܠܟܐ ܘܪܫܡܬ ܕܟܠܢܫ ܕܢܒܥܐ ܒܥܘ ܡܢ ܟܠ ܐܠܗ ܘܐܢܫ ܥܕܡܐ ܠܬܠܬܝܢ ܝܘܡܝܢ ܐܠܐ ܐܢ ܡܢܟ ܡܠܟܐ ܢܫܬܕܐ ܒܓܘܒܐ ܕܐܪܝܘܬܐ ܥܢܐ ܡܠܟܐ ܘܐܡܪ ܒܩܘܫܬܐ ܗܝ ܡܠܬܐ ܐܝܟ ܢܡܘܣ ܡܕܝ ܕܡܕܝ#3# ܘܦܪܣ ܕܠܐ ܥܒܪ 14  ܗܝܕܝܢ ܥܢܘ ܘܐܡܪܝܢ ܩܕܡ ܡܠܟܐ ܕܢܝܐܝܠ ܡܢ ܒܢܝ ܫܒܝܬܐ ܕܝܗܘܕ ܠܐ ܐܩܝܡ ܥܠܝܟ ܘܥܠ ܦܣܩܐ ܕܦܣܩܬ ܘܙܒܢܝܢ ܬܠܬ ܒܥܐ ܒܥܘܬܗ܀ 15  ܗܝܕܝܢ ܡܠܟܐ ܟܕ ܡܠܬܐ ܗܕܐ ܫܡܥ ܣܓܝ ܟܪܝܬ ܠܗ ܘܣܡ ܒܪܥܝܢܗ ܕܢܦܨܝܘܗܝ ܠܕܢܝܐܝܠ ܘܥܕܡܐ ܠܡܥܪܒܝ ܫܡܫܐ ܡܬܟܬܫ ܗܘܐ ܕܢܦܨܝܘܗܝ  16  ܗܝܕܝܢ ܓܒܪܐ ܗܢܘܢ ܐܪܝܒܘ ܥܠ ܡܠܟܐ ܘܐܡܪܝܢ ܠܗ ܕܥ ܡܠܟܐ ܕܢܡܘܣܐ ܐܝܬ ܠܡܕܝ ܘܠܦܪܣ ܕܟܠ ܦܣܩ ܘܩܝܡ ܕܢܩܝܡ ܡܠܟܐ ܠܐ ܢܫܢܐ 17  ܗܝܕܝܢ ܐܡܪ ܡܠܟܐ ܘܐܝܬܝܘܗܝ ܠܕܢܝܐܝܠ ܘܐܪܡܝܘܗܝ ܒܓܘܒܐ ܕܐܪܝܘܬܐ܀ ܥܢܐ ܡܠܟܐ ܘܐܡܪ ܠܕܢܝܐܝܠ ܐܠܗܟ ܕܐܢܬ ܦܠܚ ܠܗ ܐܡܝܢܐܝܬ ܗܘ ܢܫܘܙܒܟ 18  ܘܐܝܬܝܘ ܟܐܦܐ ܚܕܐ ܘܣܡܘ ܥܠ ܦܘܡܗ ܕܓܘܒܐ ܘܚܬܡܗ ܡܠܟܐ ܒܥܙܩܬܗ ܘܒܥܙܩܬ ܪܘܪܒܢܘܗܝ ܕܠܐ ܬܫܢܐ ܨܒܘ ܒܕܢܝܐܝܠ܀ 19  ܗܝܕܝܢ ܐܙܠ ܡܠܟܐ ܠܗܝܟܠܗ ܘܒܬ ܛܘܬ ܘܡܐܟܘܠܬܐ ܠܐ ܐܥܠܘ ܩܕܡܘܗܝ ܘܫܢܬܗ ܦܪܕܬ ܡܢܗ 20  ܗܝܕܝܢ ܡܠܟܐ ܒܨܦܪܐ ܩܡ ܡܣܪܗܒܐܝܬ ܘܒܥܓܠ ܠܓܘܒܐ ܕܐܪܝܘܬܐ ܐܙܠ 21  ܘܟܕ ܩܪܒ ܠܓܘܒܐ ܠܕܢܝܐܝܠ ܒܩܠܐ ܪܡܐ ܩܪܐ ܥܢܐ ܡܠܟܐ ܘܐܡܪ ܠܕܢܝܐܝܠ ܕܢܝܐܝܠ ܥܒܕܗ ܕܐܠܗܐ ܚܝܐ ܐܠܗܟ ܕܐܢܬ ܦܠܚ ܠܗ ܐܡܝܢܐܝܬ ܐܫܟܚ ܦܨܝܟ ܡܢ ܐܪܝܘܬܐ ܕܐܪܝܘܬܐ#3# 22  ܗܝܕܝܢ ܕܢܝܐܝܠ ܥܡ ܡܠܟܐ ܡܠܠ ܘܐܡܪ ܡܠܟܐ ܠܥܠܡ ܚܝܝ 23  ܐܠܗܝ ܫܕܪ ܡܠܐܟܗ ܘܣܟܪ ܦܘܡܗܘܢ ܕܐܪܝܘܬܐ ܘܠܐ ܚܒܠܘܢܝ ܡܛܠ ܕܙܟܘܬܐ ܩܕܡܘܗܝ ܐܫܟܚܬ ܠܝ ܘܐܦ ܩܕܡܝܟ ܡܠܟܐ ܣܟܠܘ ܠܐ ܥܒܕܬ 24  ܗܝܕܝܢ ܥܠ ܡܠܟܐ ܣܓܝ ܫܦܪ ܥܠܘܗܝ ܘܐܡܪ ܠܡܣܩܘܬܗ ܠܕܢܝܐܝܠ ܡܢ ܓܘܒܐ ܘܐܣܩܘܗܝ ܠܕܢܝܐܝܠ ܡܢ ܓܘܒܐ ܘܡܕܡ ܚܒܠܐ ܠܐ ܐܫܬܟܚ ܒܗ ܡܛܠ ܕܡܗܝܡܢ ܗܘܐ ܒܐܠܗܗ 25  ܘܐܡܪ ܡܠܟܐ ܐܝܬܘ ܐܢܘܢ ܠܓܒܪܐ ܗܢܘܢ ܕܐܟܠܘ ܩܪܨܘܗܝ ܕܕܢܝܐܝܠ ܘܐܪܡܘ ܐܢܘܢ ܒܓܘܒܐ ܕܐܪܝܘܬܐ ܠܗܘܢ ܘܠܢܫܝܗܘܢ ܘܠܒܢܝܗܘܢ ܘܐܪܡܝܘ ܐܢܘܢ ܒܓܘܒܐ ܘܠܐ ܡܛܘ ܐܫܬܗ ܕܓܘܒܐ ܘܫܠܛܘ ܒܗܘܢ ܐܪܝܘܬܐ ܘܟܠ ܓܪܡܝܗܘܢ ܕܩܩܘ܀ 26  ܗܝܕܝܢ ܕܪܝܘܫ ܡܠܟܐ ܟܬܒ ܠܟܠܗܘܢ ܥܡܡܐ ܘܐܡܘܬܐ ܘܠܫܢܐ ܕܥܡܪܝܢ ܒܟܠܗ ܐܪܥܐ ܫܠܡܐ ܢܣܓܐ ܠܟܘܢ 27  ܡܢ ܩܕܡܝ ܐܬܬܣܝܡ ܢܡܘܣܐ ܕܒܟܠ ܫܘܠܛܢ ܡܠܟܘܬܝ ܢܗܘܘܢ ܙܝܥܝܢ ܘܕܚܠܝܢ ܡܢ ܩܕܡ ܐܠܗܗ ܕܕܢܝܐܝܠ ܕܗܘܝܘ ܐܠܗܐ ܚܝܐ ܘܩܝܡ ܠܥܠܡܝܢ ܘܡܠܟܘܬܗ ܠܐ ܡܬܚܒܠܐ ܘܫܘܠܛܢܗ ܥܕܡܐ ܠܣܘܦܐ 28  ܦܪܩ ܘܡܫܘܙܒ ܘܡܦܨܐ ܘܥܒܕ ܐܬܘܬܐ ܘܬܕܡܪܬܐ ܒܫܡܝܐ ܘܒܐܪܥܐ ܕܫܘܙܒ ܠܕܢܝܐܝܠ ܡܢ ܐܪܝܘܬܐ 29  ܘܕܢܝܐܝܠ ܝܪܒ ܒܡܠܟܘܬܗ ܕܕܪܝܘܫ ܘܒܡܠܟܘܬܗ ܕܟܘܪܫ ܦܪܣܝܐ 

1  ܒܫܢܬ ܚܕܐ ܠܒܠܛܫܨܪ ܡܠܟܐ ܕܒܒܠ ܕܢܝܐܝܠ ܚܠܡܐ ܚܙܐ ܘܚܙܘܝ ܪܫܗ ܕܥܠ ܡܫܟܒܗ ܗܝܕܝܢ ܚܠܡܐ ܟܬܒ ܘܪܝܫ ܡܠܘܗܝ ܐܡܪ܀ 2  ܥܢܐ ܕܢܝܐܝܠ ܘܐܡܪ ܚܙܐ ܗܘܝܬ ܒܚܙܘܐ ܕܠܠܝܐ ܘܗܐ ܐܪܒܥ ܪܘܚܝ ܫܡܝܐ ܡܓܝܚܢ ܠܝܡܐ ܪܒܐ 3  ܘܐܪܒܥ ܚܝܘܢ ܪܘܪܒܢ ܣܠܩܢ ܡܢ ܝܡܐ ܘܡܫܓܢܝܢ ܚܕܐ ܡܢ ܚܕܐ 4  <ܡܠܟܘܬܐ ܕܒܒܠܝܐ> ܩܕܡܝܐ ܐܝܟ ܐܪܝܐ ܘܓܦܐ ܕܢܫܪܐ ܐܝܬ ܠܗ ܚܙܐ ܗܘܝܬ ܕܐܬܡܪܛܘ ܓܦܝܗ ܘܐܬܬܪܝܡܬ ܡܢ ܐܪܥܐ ܘܥܠ ܪܓܠܝܗ ܐܝܟ ܐܢܫܐ ܩܡܬ ܘܠܒܐ ܕܐܢܫܐ ܐܬܝܗܒ ܠܗ܀ <ܡܠܟܘܬܐ ܕܡܕܝܐ> 5  ܘܚܝܘܬܐ ܕܬܪܬܝܢ ܕܡܝܐ ܠܕܐܒܐ ܘܠܚܕ ܣܛܪ ܩܡܬ ܘܬܠܬ ܐܠܥܝܢ ܒܦܘܡܗ ܒܝܬ ܫܢܝܐ ܘܗܟܢܐ ܐܡܪܝܢ ܠܗ ܩܘܡܝ ܐܟܘܠܝ ܒܣܪܐ ܣܓܝܐܐ 6  <ܡܠܟܘܬܐ ܕܦܪܣܝܐ> ܒܬܪ ܗܠܝܢ ܚܙܐ ܗܘܝܬ ܚܝܘܬܐ ܐܚܪܬܐ ܐܝܟ ܢܡܪܐ ܘܐܝܬ ܠܗ ܓܦܐ ܐܪܒܥܐ ܕܦܪܚܬܐ ܥܠ ܓܒܝܗ ܘܐܪܒܥܐ ܪܫܝܢ ܐܝܬ ܠܗ ܠܚܝܘܬܐ ܗܝ ܘܫܘܠܛܢܐ ܐܬܝܗܒ ܠܗ 7  <ܡܠܟܘܬܐ ܕܝܘܢܝܐ> ܒܬܪ ܗܠܝܢ ܚܙܐ ܗܘܝܬ ܒܚܙܘܐ ܕܠܠܝܐ ܚܝܘܬܐ ܪܒܝܥܝܬܐ ܕܚܝܠܐ ܘܥܫܝܢܐ ܘܬܩܝܦܐ ܝܬܝܪܐܝܬ ܘܫܢܐ ܪܘܪܒܬܐ ܕܦܪܙܠܐ ܐܝܬ ܠܗ ܐܟܠܐ ܘܡܕܩܐ ܘܡܕܡ ܕܡܘܬܪܐ ܒܪܓܠܝܗ ܕܝܫܐ ܘܗܝ ܡܫܓܢܝܐ ܡܢ ܟܠܗܝܢ ܚܝܘܬܐ ܕܩܕܡܝܗ ܘܩܪܢܬܐ ܥܣܪ ܐܝܬ ܠܗ 8  ܘܡܣܬܟܠ ܗܘܝܬ ܒܩܪܢܬܗ <ܐܢܛܝܟܘܣ ܐܦܝܦܢܝܘܣ#3#> ܘܩܪܢܐ ܚܕܐ ܙܥܘܪܬܐ ܣܠܩܬ ܡܢ ܒܝܢܬܗܝܢ ܘܬܠܬ ܡܢ ܩܪܢܬܐ ܩܕܡܝܬܐ ܐܬܥܩܪ ܡܢ ܩܕܡܝܗ <ܐܢܛܝܟܘܣ ܘܥܝܢܐ ܐܝܟ ܥܝܢܝ ܒܪܢܫܐ ܒܩܪܢܐ ܗܝ ܘܦܘܡܗ ܡܡܠܠ ܪܘܪܒܬܐ 9  ܚܙܐ ܗܘܝܬ ܟܘܪܣܘܬܐ ܐܬܬܣܝܡܘ ܘܥܬܝܩ ܝܘܡܬܐ ܝܬܒ ܠܒܘܫܗ ܐܝܟ ܬܠܓܐ ܚܘܪܐ ܘܣܥܪܐ ܕܪܫܗ ܐܝܟ ܥܡܪܐ ܕܟܝܐ ܟܘܪܣܝܗ ܫܠܗܒܝܬܐ ܕܢܘܪܐ ܘܓܝܓܠܘܗܝ ܕܢܘܪܐ ܝܩܕܬܐ 10  ܢܗܪܐ ܕܢܘܪܐ ܪܕܐ ܘܢܦܩ ܡܢ ܩܕܡܘܗܝ ܐܠܦ ܐܠܦܝܢ ܡܫܡܫܝܢ ܠܗ ܘܪܒܘ ܪܒܘܢ ܩܝܡܝܢ ܩܕܡܘܗܝ ܕܝܢܐ ܝܬܒ ܘܣܦܪܐ ܐܬܦܬܚܘ 11  ܚܙܐ ܗܘܝܬ ܕܐܬܩܛܠܬ ܚܝܘܬܐ ܗܝ ܘܐܒܕ ܓܘܫܡܗ ܘܐܬܝܗܒܬ ܠܝܩܕܬܐ ܕܢܘܪܐ 12  ܘܫܪܟܗܝܢ ܕܚܝܘܬܐ ܐܫܬܩܠ ܡܢ ܫܘܠܛܢܗܝܢ ܘܢܘܓܪܐ ܘܚܝܐ ܐܬܝܗܒ ܠܗܝܢ ܥܕ ܙܒܢ ܘܥܕܢ 13  ܚܙܐ ܗܘܝܬ ܥܠ ܥܢܢܝ ܫܡܝܐ ܐܝܟ ܒܪ ܐܢܫܝܢ ܐܬܐ ܘܡܛܐ ܥܕܡܐ ܠܥܬܝܩ ܝܘܡܬܐ ܘܩܕܡܘܗܝ ܩܪܒܘܗܝ 14  ܘܠܗ ܝܗܒ ܫܘܠܛܢܐ ܘܡܠܟܘܬܐ ܘܐܝܩܪܐ ܕܟܠܗܘܢ ܥܡܡܐ ܘܐܡܘܬܐ ܘܠܫܢܐ ܠܗ ܢܦܠܚܘܢ ܫܘܠܛܢܗ ܫܘܠܛܢ ܥܠܡ ܘܠܐ ܥܒܪ ܘܡܠܟܘܬܗ ܠܐ ܡܬܚܒܠܐ 15  ܐܬܟܪܝܬ ܪܘܚܝ ܐܢܐ ܕܢܝܐܝܠ ܒܓܘ ܡܫܟܒܝ ܘܚܙܘܝ ܪܫܝ ܕܠܚܘܢܝ 16  ܘܩܪܒܬ ܠܘܬ ܚܕ ܡܢ ܡܫܡܫܢܐ ܘܥܠ ܫܪܪܐ ܥܩܒܬܗ ܥܠ ܗܠܝܢ ܟܠܗܝܢ ܘܐܡܪ ܠܝ ܒܫܪܪܐ ܘܦܫܪ ܡܠܝ ܐܘܕܥܢܝ 17  ܘܐܡܪ ܠܝ ܗܠܝܢ ܚܝܘܬܐ ܪܘܪܒܬܐ ܐܪܒܥ ܕܚܙܝܬ ܐܪܒܥܐ ܡܠܟܝܢ ܢܩܘܡܘܢ ܡܢ ܐܪܥܐ 18  ܘܢܩܒܠܘܢ ܡܠܟܘܬܐ ܩܕܝܫܐ ܕܡܪܝܡܐ ܘܢܐܪܬܘܢܗ ܠܡܠܟܘܬܐ ܠܥܠܡ ܘܠܥܠܡ ܥܠܡܝܢ܀ 19  ܗܝܕܝܢ ܨܒܝܬ ܠܡܥܩܒܘ ܥܠ ܚܝܘܬܐ ܐܪܒܝܥܝܬܐ ܕܡܫܓܢܝܐ ܗܘܬ ܡܢ ܟܠܗܝܢ ܘܕܚܝܠܐ ܪܘܪܒܐܝܬ ܫܢܝܗ ܕܦܪܙܠܐ ܘܛܦܪܝܗ ܕܢܚܫܐ ܐܟܠܐ ܘܡܕܩܐ ܘܡܕܡ ܘܡܘܬܪܐ ܒܪܓܠܝܗ ܕܝܫܐ20  ܘܥܠ ܩܪܢܬܐ ܥܣܪ ܕܒܪܝܫܗ ܘܥܠ ܐܚܪܬܐ ܕܣܠܩܬ ܡܢ ܒܝܢܬܗܝܢ ܘܢܦܠ ܡܢ ܩܕܡܝܗ ܬܠܬ ܘܩܪܢܐ ܗܝ ܥܝܢܐ ܐܝܬ ܠܗ ܘܦܘܡܗ ܡܡܠܠ ܪܘܪܒܢ ܘܚܙܘܗ ܪܒ ܡܢ ܕܚܒܪܬܗ 21  <ܐܢܛܝܟܘܣ> ܚܙܐ ܗܘܝܬ ܩܪܢܐ ܗܝ ܥܒܕܐ ܩܪܢܐ ܥܡ ܩܕܝܫܐ ܘܡܨܝܐ ܚܝܠܗܘܢ 22  ܥܕܡܐ ܕܐܬܐ ܥܬܝܩ ܝܘܡܬܐ ܘܕܝܢܐ ܝܗܒ ܠܩܕܝܫܐ ܕܡܪܝܡܐ ܘܙܒܢܐ ܡܛܐ ܘܡܠܟܘܬܐ ܝܪܬܘ ܩܕܝܫܐ 23  ܘܗܟܢܐ ܐܡܪ ܠܝ ܚܝܘܬܐ ܪܒܝܥܝܬܐ ܡܠܟܘܬܐ ܪܒܝܥܝܬܐ ܬܗܘܐ ܒܐܪܥܐ ܘܬܬܝܬܪ ܥܠ ܡܠܟܘܬܐ ܘܬܐܟܘܠ ܐܪܥܐ ܟܘܠܗ ܘܬܕܘܫܝܗ ܘܬܕܩܝܗ 24  ܘܩܪܢܬܐ ܥܣܪ ܡܢ ܡܠܟܘܬܐ ܥܣܪܐ ܡܠܟܝܢ ܢܩܘܡܘܢ ܘܐܚܪܢܐ ܢܩܘܡ ܒܬܪܗܘܢ ܘܗܘ ܢܬܝܬܪ ܡܢ ܩܕܡܝܐ ܘܬܠܬܐ ܡܠܟܝܢ ܢܡܟܟ 25  ܘܡܠܐ ܥܠ ܡܪܝܡܐ ܢܡܠܠ ܘܥܠ ܩܕܝܫܐ ܕܡܪܝܡܐ ܢܟܠܐ ܘܢܣܒܪ ܠܡܚܠܦܘ ܙܒܢܐ ܘܢܡܘܣܐ ܘܢܬܝܗܒܘܢ ܒܐܝܕܗ ܥܕ ܥܕܢ ܥܕܢܝܢ ܘܦܠܓܘܬ ܥܕܢ 26  ܘܕܝܢܐ ܝܬܒ ܘܫܘܠܛܢܗ ܫܩܠܘ ܡܢܗ ܕܢܚܒܠܘܢܗ ܘܢܘܒܕܘܢܗ ܥܕܡܐ ܠܣܘܦܐ 27  ܕܡܠܟܘܬܐ ܘܫܘܠܛܢܐ ܘܪܒܘܬܐ ܘܡܠܟܘܬܐ ܕܬܚܝܬ ܫܡܝܐ ܐܬܝܗܒܬ ܠܥܡܐ ܩܕܝܫܐ ܕܡܪܝܡܐ ܡܠܟܘܬܗ ܡܠܟܘܬ ܥܠܡ ܘܟܠ ܫܘܠܛܢܝܢ ܠܗ ܢܦܠܚܘܢ ܘܢܫܬܡܥܘܢ܀ 28  ܥܕܡܐ ܠܗܪܟܐ ܣܘܦܗ ܕܡܠܬܐ ܐܢܐ ܕܢܝܐܝܠ ܣܓܝ ܪܥܝܢܝ ܕܠܚܘܢܝ ܘܙܝܘܝ ܐܫܬܢܝܘ ܥܠܝ ܘܡܠܬܐ ܒܠܒܝ ܢܛܪܬ܀ 

1  ܒܫܢܬ ܬܠܬ ܕܡܠܟܘܬܗ ܕܒܠܛܫܨܪ ܡܠܟܐ ܚܙܘܐ ܐܬܚܙܝ ܠܝ ܐܢܐ ܕܢܝܐܝܠ ܡܢ ܒܬܪ ܚܙܘܐ ܩܕܡܝܐ ܕܐܬܚܙܝ ܠܝ 2  ܚܙܝܬ ܒܚܠܡܝ ܕܒܫܘܫܢ ܗܘܝܬ ܒܝܪܬܐ ܕܒܥܝܠܡ ܡܕܝܢܬܐ ܘܚܙܝܬ ܒܚܠܡܝ ܕܩܐܡ ܐܢܐ ܥܠ ܐܒܘܠ ܐܘܠܝ܀ 3  <ܕܪܝܘܫ ܡܕܝܐ#2#> ܘܐܪܝܡܬ ܥܝܢܝ ܘܚܙܝܬ ܘܗܐ ܕܟܪܐ ܚܕ ܩܐܡ ܩܕܡ ܐܒܘܠ ܘܐܝܬ ܠܗ ܩܪܢܬܐ ܘܩܪܢܬܗ ܪܡܢ ܘܚܕܐ ܪܡܐ ܡܢ ܚܒܪܬܗ ܘܗܝ ܪܡܬܐ ܐܚܪܝܬ ܝܥܬ 4  ܘܚܙܝܬ ܕܟܪܐ ܡܕܩܪ ܠܡܥܪܒܐ ܘܠܓܪܒܝܐ ܘܠܬܝܡܢܐ ܘܟܠܗܝܢ ܚܝܘܬܐ ܠܐ ܩܝܡܢ ܩܕܡܘܗܝ ܘܠܝܬ ܕܡܫܬܘܙܒ ܡܢ ܐܝܕܘܗܝ ܘܥܒܕ ܐܝܟ ܕܨܒܐ ܘܐܬܪܝܡ 5  ܘܐܢܐ ܡܬܒܝܢ ܗܘܝܬ܀ <ܨܦܪܝܐ ܕܥܙܐ ܐܠܟܣܢܕܪܘܣ ܒܪ ܦܝܠܝܦܘܣ> ܘܨܦܪܝܐ ܕܥܙܐ ܐܬܐ ܡܢ ܡܥܪܒܐ ܥܠ ܐܦܝ ܟܠܗ ܐܪܥܐ ܘܠܐ ܢܟܐ ܗܘܐ ܒܐܪܥܐ ܘܨܦܪܝܐ ܩܪܢܐ ܡܬܚܙܝܐ ܒܝܬ ܥܝܢܘܗܝ 6  ܘܐܬܐ ܘܡܛܐ ܥܕܡܐ ܠܕܟܪܐ ܗܘ ܕܐܝܬ ܠܗ ܩܪܢܬܐ ܕܚܙܝܬ ܕܩܐܡ ܩܕܡ ܐܒܘܠ ܘܪܗܛ ܥܠܘܗܝ ܒܚܐܦܗ 7  ܘܡܛܝܗܝ ܠܕܟܪܐ ܘܐܬܡܪܡܪ ܥܠܘܗܝ ܘܡܚܝܗܝ ܠܕܟܪܐ ܘܬܒܪ ܠܬܪܬܝܗܝܢ ܩܪܢܬܗ <ܕܟܪܐ ܕܪܝܘܫ ܡܕܝܐ> ܘܠܐ ܗܘܐ ܒܗ ܚܝܠܐ ܒܕܟܪܐ ܠܡܩܡ ܩܕܡܘܗܝ ܘܐܪܡܝܗ ܥܠ ܐܪܥܐ ܘܕܫܗ ܘܠܐ ܗܘܐ ܕܡܦܨܐ ܠܗ ܠܕܟܪܐ ܡܢ ܐܝܕܘܗܝ ܕܨܦܪܝܐ ܕܥܙܐ 8  ܘܨܦܪܝܐ ܕܥܙܐ ܪܒܐ ܣܓܝ ܘܟܕ ܥܫܢ ܐܬܬܒܪܬ ܩܪܢܗ ܪܒܬܐ <ܡܘܬܗ ܕܐܠܟܣܢܕܪܣ ܒܪ ܦܝܠܝܦܘܣ> ܘܣܠܩ ܕܡܬܚܙܝܢ ܐܪܒܥ ܡܢ ܬܚܘܬܝܗ ܠܐܪܒܥ ܪܘܚܝ ܫܡܝܐ 9  <ܐܢܛܝܟܘܣ ܐܦܝܦܢܘܣ ܐܪܒܥܐ ܥܒܕܘܗܝ ܕܐܠܟܣܢܕܪܘܣ ܒܪ ܦܝܠܝܦܘܣ ܕܐܡܠܟܘ ܒܬܪ ܡܘܬܗ ܘܡܢ ܚܕܐ ܡܢܗܝܢ ܢܦܩܬ ܩܪܢܐ ܚܕܐ ܙܥܘܪܬܐ ܘܪܒܬ ܝܬܝܪܐܝܬ ܠܬܝܡܢܐ ܘܠܡܕܢܚܐ 10  ܘܪܒܬ ܥܕܡܐ ܠܚܝܠܐ ܕܫܡܝܐ ܘܐܦܠܬ ܥܠ ܐܪܥܐ ܘܡܢ ܚܝܠܐ ܘܡܢ ܟܘܟܒܐ ܘܕܫܬ ܐܢܘܢ 11  ܘܥܕܡܐ ܠܪܒܝ ܚܝܠܐ ܡܛܬ ܘܡܢܗ ܐܪܝܡ ܐܡܝܢܘܬܐ ܘܫܪܐ ܡܬܩܢ ܡܩܕܫܗ 12  ܘܚܝܠܐ ܐܬܝܗܒ ܥܠ ܐܡܝܢܘܬܐ ܒܚܘܒܐ ܘܐܫܬܕܝ ܩܘܕܫܐ ܥܠ ܐܪܥܐ ܘܥܒܪ ܘܐܨܠܚ 13  ܘܫܡܥܬ ܚܕ ܩܕܝܫܐ ܕܡܡܠܠ ܘܐܡܪ ܚܕ ܩܕܝܫܐ ܠܦܠܘܡܢܝ ܕܡܡܠܠ ܥܕܡܐ ܠܐܡܬܝ ܚܙܘܐ ܕܐܡܝܢܘܬܐ ܘܥܘܠܐ ܘܚܒܠܐ ܢܫܬܠܡ ܘܩܘܕܫܐ ܘܚܝܠܐ ܢܬܕܝܫ 14  ܘܐܡܪ ܠܗ ܥܕ ܪܡܫ ܨܦܪ ܬܪܝܢ ܐܠܦܝܢ ܘܬܠܬܡܐܐ ܘܢܙܟܐ ܙܕܩܐ 15  ܘܟܕ ܚܙܝܬ ܐܢܐ ܕܢܝܐܝܠ ܚܙܘܐ ܒܥܝܬ ܠܡܣܬܟܠܘ ܘܗܐ ܩܐܡ ܠܘܩܒܠܝ ܐܝܟ ܚܙܘܐ ܕܓܒܪܐ 16  ܘܫܡܥܬ ܩܠܐ ܕܐܢܫܐ ܡܢ ܒܝܢܬ ܐܘܠܝ ܕܩܪܐ ܘܐܡܪ ܓܒܪܝܐܝܠ ܣܟܠ ܠܗܢܐ ܚܙܘܐ ܗܢܐ 17  ܘܐܬܐ ܠܘܬܝ ܐܬܪ ܕܩܐܡ ܐܢܐ ܘܟܕ ܐܬܐ ܕܚܠܬ ܘܢܦܠܬ ܥܠ ܐܦܝ ܘܐܡܪ ܠܝ ܐܣܬܟܠ ܒܪܢܫܐ ܡܛܠ ܕܠܥܕܢ ܣܘܦܐ ܚܙܘܐ ܗܢܐ 18  ܘܟܕ ܡܡܠܠ ܥܡܝ ܐܬܓܪܓܚܬ ܥܠ ܐܦܝ ܥܠ ܐܪܥܐ ܘܩܪܒ ܠܝ ܘܐܩܝܡܢܝ ܥܠ ܩܝܡܝ 19  ܘܐܡܪ ܠܝ ܗܐ ܐܢܐ ܡܚܘܐ ܐܢܐ ܠܟ ܡܐ ܕܢܗܘܐ ܒܣܘܦ ܪܘܓܙܐ ܒܙܒܢ ܣܘܦܐ 20  <ܕܪܝܘܫ ܡܕܝܐ> ܕܟܪܐ ܕܚܙܝܬ ܕܐܝܬ ܠܗ ܩܪܢܬܐ ܡܠܟ ܡܕܝ ܘܦܪܣ 21  <ܐܠܟܣܢܕܪܘܣ> ܘܨܦܪܝܐ ܕܥܙܐ ܡܠܟܐ ܕܝܘܢܝܐ ܘܩܪܢܐ ܪܒܬܐ ܕܐܝܬ ܒܝܬ ܥܝܢܘܗܝ ܗܘܝܘ ܡܠܟܐ ܩܕܡܝܐ 22  ܘܕܐܬܬܒܪܬ ܘܩܡ ܐܪܒܥ ܬܚܘܬܝܗ ܐܪܒܥܐ ܡܠܟܝܢ ܡܢ ܥܡܐ ܢܩܘܡܘܢ ܘܠܐ ܒܚܝܠܗܘܢ 23  ܘܒܣܘܦ ܡܠܟܘܬܗܘܢ ܡܐ ܕܫܠܡܘ ܚܘܒܐ ܢܩܘܡ ܡܠܟܐ ܬܩܝܦ ܐܦܐ ܘܡܣܬܟܠ ܐܘܚܕܢ 24  ܘܬܩܝܦ ܚܝܠܗ ܘܠܐ ܒܚܝܠܐ ܕܢܦܫܗ ܘܬܕܡܪܬܐ ܢܚܒܠ ܘܢܨܠܚ ܘܢܥܒܪ ܘܢܚܒܠ ܥܫܝܢܐ ܘܥܡܐ ܕܩܕܝܫܐ 25  ܘܒܐܘܚܕܢܗ ܢܨܠܚ ܢܟܠܐ ܒܐܝܕܗ ܘܠܒܗ ܢܬܬܪܝܡ ܘܒܫܠܝܐ ܢܚܒܠ ܣܓܝܐܐ ܘܥܠ ܫܠܝܛ ܫܠܝܛܢܐ ܢܩܘܡ ܘܒܡܐܚܕ ܐܝܕܐ ܢܬܬܒܪ 26  ܘܚܙܘܐ ܕܨܦܪܐ ܘܕܪܡܫܐ ܕܐܬܐܡܪ ܩܘܫܬܐ ܗܘ ܘܐܢܬ ܕܝܢ ܕܢܝܐܝܠ ܟܣܝܘܗܝ ܠܚܙܘܐ ܗܢܐ ܡܛܠ ܕܠܝܘܡܬܐ ܗܘ ܣܓܝܐܐ 27  ܘܐܢܐ ܕܢܝܐܝܠ ܙܥܬ ܘܐܬܕܠܚܬ ܝܘܡܬܐ ܘܩܡܬ ܘܣܥܪܬ ܥܒܝܕܬܐ ܕܡܠܟܐ ܘܐܬܕܡܪܬ ܒܚܙܘܐ ܘܠܝܬ ܕܡܬܒܝܢ܀ 

1  ܒܫܢܬ ܚܕܐ ܕܕܪܝܘܫ ܒܪ ܐܚܫܝܪܫ ܡܢ ܙܪܥܐ ܕܡܕܝܐ ܕܐܡܠܟ ܒܡܠܟܘܬܐ ܕܟܠܕܝܐ 2  ܒܫܢܬ ܚܕܐ ܕܡܠܟܘܬܗ ܐܢܐ ܕܢܝܐܝܠ ܐܬܒܝܢܬ ܒܣܦܪܐ ܒܡܢܝܢ ܫܢܝܐ ܚܙܝܬ ܕܗܘܐ ܦܬܓܡܗ ܕܡܪܝܐ ܕܐܡܪ ܐܪܡܝܐ ܢܒܝܐ ܟܕ ܫܠܡ ܠܚܘܪܒܗ ܕܐܘܪܫܠܡ ܫܒܥܝܢ ܫܢܝܢ 3  ܐܪܝܡܬ ܐܦܝ ܩܕܡ ܡܪܝܐ ܐܠܗܐ ܠܡܒܥܐ ܒܨܠܘܬܐ ܘܒܬܟܫܦܬܐ ܘܒܨܘܡܐ ܘܒܣܩܐ ܘܒܩܛܡܐ 4  ܘܨܠܝܬ ܩܕܡ ܡܪܝܐ ܐܠܗܝ ܘܐܘܕܝܬ ܘܐܡܪܬ ܒܒܥܘ ܡܪܝܐ ܐܠܗܐ ܪܒܐ ܘܕܚܝܠܐ ܢܛܪ ܩܝܡܐ ܘܛܝܒܘܬܐ ܠܪܚܡܘܗܝ ܘܠܐܝܠܝܢ ܕܢܛܪܝܢ ܦܘܩܕܢܘܗܝ 5  ܚܛܝܢ ܘܐܣܟܠܢ ܘܐܪܫܥܢ ܘܡܪܕܢ ܘܣܛܝܢ ܡܢ ܦܘܩܕܢܝܟ ܘܡܢ ܕܝܢܝܟ 6  ܘܠܐ ܫܡܥܢ ܠܥܒܕܝܟ ܢܒܝܐ ܕܡܠܠܘ ܒܫܡܟ ܥܠ ܡܠܟܝܢ ܘܥܠ ܪܘܪܒܝܢ ܘܥܠ ܐܒܗܝܢ ܘܥܠ ܟܠܗ ܥܡܐ ܕܐܪܥܐ 7  ܕܝܠܟ ܡܪܝܐ ܙܟܘܬܐ ܘܕܝܠܢ ܒܗܬܬ ܐܦܐ ܐܝܟ ܕܝܘܡܢܐ ܠܐܢܫܝ ܝܗܘܕܐ ܘܠܥܡܘܪܝܗ ܕܐܘܪܫܠܡ ܘܠܟܠܗ ܐܝܣܪܝܠ ܕܩܪܝܒܝܢ ܘܕܪܚܝܩܝܢ ܒܟܘܠ ܐܪܥܬܐ ܕܒܕܪܬ ܐܢܘܢ ܠܬܡܢ ܒܥܘܠܗܘܢ ܕܐܥܠܝܘ ܒܟ 8  ܡܪܝܐ ܕܝܠܢ ܒܗܬܬ ܐܦܐ ܠܡܠܟܝܢ ܘܠܪܘܪܒܢܝܢ ܘܠܐܒܗܝܢ ܥܠ ܕܚܛܝܢ ܠܟ 9  ܕܡܪܝܐ ܐܠܗܐ ܪܚܡܐ ܘܫܘܒܩܢ ܚܛܗܢ ܕܡܪܕܢ ܒܗ 10  ܘܠܐ ܫܡܥܢ ܒܩܠܗ ܕܡܪܝܐ ܐܠܗܢ ܠܡܗܠܟܘ ܒܢܡܘܣܗ ܕܝܗܒ ܩܕܡܝܢ ܒܝܕ ܥܒܕܘܗܝ ܢܒܝܐ 11  ܘܟܠܗ ܐܝܣܪܝܠ ܥܒܪܘ ܥܠ ܢܡܘܣܟ ܘܣܛܘ ܘܠܐ ܫܡܥܘ ܒܩܠܟ ܘܐܝܬܝܬ ܥܠܝܗܘܢ ܠܘܛܬܐ ܘܡܘܡܬܐ ܕܟܬܝܒܢ ܒܢܡܘܣܗ ܕܡܘܫܐ ܥܒܕܗ ܕܐܠܗܐ ܥܠ ܕܚܛܝܢ ܩܕܡܘܗܝ 12  ܘܐܩܝܡ ܡܠܘܗܝ ܕܡܠܠ ܥܠܝܢ ܘܥܠ ܕܝܢܝܢ ܕܕܢܘܢ ܠܡܝܬܝܘ ܥܠܝܢ ܒܝܫܬܐ ܪܒܬܐ ܕܠܐ ܐܬܥܒܕܬ ܐܟܘܬܗ ܬܚܝܬ ܫܡܝܐ ܐܝܟ ܕܐܬܥܒܕܬ ܒܐܘܪܫܠܡ 13  ܐܝܟ ܕܟܬܝܒ ܒܢܡܘܣܐ ܕܡܘܫܐ ܟܘܠܗ ܒܝܫܬܐ ܗܕܐ ܐܬܬ ܥܠܝܢ ܘܠܐ ܨܠܝܢ ܩܕܡ ܡܪܝܐ ܐܠܗܢ ܕܢܬܘܒ ܡܢ ܥܘܠܢ ܘܢܣܬܟܠ ܗܝܡܢܘܬܟ 14  ܘܐܥܝܪ ܡܪܝܐ ܒܝܫܬܐ ܘܐܝܬܝܗ ܥܠܝܢ ܡܛܠ ܕܙܕܝܩ ܗܘ ܡܪܝܐ ܐܠܗܢ ܒܟܠܗܘܢ ܥܒܕܘܗܝ ܕܥܒܕ ܘܠܐ ܫܡܥܢ ܒܩܠܗ 15  ܡܟܝܠ ܡܪܝܐ ܐܠܗܢ ܕܐܦܩܬ ܠܥܡܟ ܡܢ ܐܪܥܐ ܕܡܨܪܝܢ ܒܐܝܕܐ ܥܫܝܢܬܐ ܘܥܒܕܬ ܠܟ ܫܡܐ ܐܝܟ ܕܝܘܡܢܐ ܚܛܝܢ ܘܐܪܫܥܢ 16  ܡܪܝܐ ܐܝܟ ܟܠܗ ܙܕܝܩܘܬܟ ܕܥܒܕܬ ܥܡܢ ܢܗܦܘܟ ܪܘܓܙܟ ܘܚܡܬܟ ܡܢ ܡܕܝܢܬܟ ܐܘܪܫܠܡ ܘܡܢ ܛܘܪܟ ܩܕܝܫܐ ܡܛܠ ܕܒܚܛܗܝܢ ܘܒܥܘܠܐ ܕܐܒܗܝܢ ܥܡܟ ܐܬܒܕܪ ܒܟܠ ܐܬܪ ܗܘܬ ܐܘܪܫܠܡ ܚܣܕܐ ܠܟܠܗܘܢ ܥܡܡܐ܀ 17  ܡܟܝܠ ܫܡܥ ܐܠܗܐ ܒܨܠܘܬܗ ܕܥܒܕܟ ܘܒܬܟܫܦܬܢ ܘܐܢܗܪ ܐܦܝܟ ܒܡܩܕܫܟ ܕܚܪܒ ܡܛܠ ܫܡܟ ܡܪܝܐ 18  ܐܪܟܢ ܐܠܗܝ ܐܕܢܟ ܘܫܡܥ ܘܦܬܚ ܥܝܢܝܟ ܘܚܙܝ ܚܪܒܬܢ ܘܨܕܝܬܢ ܘܡܕܝܢܬܐ ܕܐܬܩܪܝ ܫܡܟ ܥܠܝܗ ܠܐ ܗܘܐ ܓܝܪ ܥܠ ܙܕܝܩܘܬܢ ܬܟܝܠܝܢܢ ܘܡܨܠܝܢ ܚܢܢ ܩܕܡܝܟ ܐܠܐ ܥܠ ܪܚܡܝܟ ܣܓܝܐܐ 19  ܡܪܝܐ ܫܡܥ ܡܪܝܐ ܚܣܢ ܡܪܝܐ ܨܘܬ ܘܥܒܕ ܘܠܐ ܬܘܚܪ ܡܛܠ ܫܡܟ ܐܠܗܝ ܡܛܠ ܕܫܡܟ ܐܬܩܪܝ ܥܠ ܡܕܝܢܬܟ ܘܥܠ ܥܡܟ 20  ܘܥܕ ܐܢܐ ܡܨܠܐ ܘܡܘܕܐ ܚܘܒܝ ܘܚܘܒܝ ܥܡܝ ܝܣܪܝܠ ܘܪܡܐ ܐܢܐ ܬܟܫܦܬܝ ܩܕܡ ܡܪܝܐ ܐܠܗܐ ܥܠ ܛܘܪܗ ܩܕܝܫܐ ܕܐܠܗܝ 21  ܘܥܕ ܐܢܐ ܡܡܠܠ ܒܨܠܘܬܐ ܘܓܒܪܐ ܓܒܪܝܐܝܠ ܕܚܙܝܬ ܒܚܙܘܐ ܡܢ ܩܕܝܡ ܦܪܚ ܡܦܪܚ ܘܛܣ ܘܐܬܐ ܡܢ ܫܡܝܐ ܘܩܪܒ ܠܘܬܝ ܒܙܒܢܐ ܕܩܘܪܒܢܐ ܕܪܡܫܐ 22  ܘܐܬܐ ܘܡܠܠ ܥܡܝ ܘܐܡܪ ܠܝ ܕܢܝܐܝܠ ܗܫܐ ܢܦܩܬ ܕܐܠܦܟ ܕܬܣܬܟܠ 23  ܒܪܝܫ ܨܠܘܬܟ ܢܦܩ ܦܬܓܡܐ ܘܐܢܐ ܐܬܝܬ ܠܡܚܘܝܘܬܟ ܡܛܠ ܕܪܓܝܓ ܐܢܬ ܐܬܒܝܢ ܒܦܬܓܡܐ ܘܐܣܬܟܠ ܒܚܙܘܐ 24  ܫܒܥܝܢ ܫܒܘܥܝܢ ܢܬܬܢܝܚܘܢ ܥܠ ܥܡܟ ܘܥܠ ܩܪܝܬܐ ܕܩܘܕܫܟ ܘܠܡܫܠܡ ܚܘܒܐ ܘܠܡܓܡܪ ܚܛܗܐ ܠܫܘܒܩܢ ܥܘܠܐ ܘܠܡܝܬܝܘ ܙܕܩܐ ܕܡܢ ܥܠܡܐ ܘܠܡܫܠܡ ܚܙܘܐ ܘܢܒܝܐ ܘܠܡܫܝܚܐ ܩܕܘܫ ܩܘܕܫܝܢ 25  ܘܬܕܥ ܘܬܣܬܟܠ ܡܢ ܡܦܩܢܗ ܕܡܠܬܐ ܠܡܗܦܟ ܘܠܡܒܢܝܘ ܠܐܘܪܫܠܡ ܘܠܡܐܬܐ ܡܫܝܚܐ ܡܠܟܐ ܫܒܘܥܐ ܫܒܥܐ ܘܫܒܘܥܐ ܫܬܝܢ ܘܬܪܝܢ ܢܗܦܘܟ ܘܢܒܢܐ ܠܐܘܪܫܠܡ ܫܘܩܝܗ ܘܦܠܛܘܬܗ ܠܫܘܠܡ ܙܒܢܐ 26  ܘܒܬܪ ܫܒܘܥܐ ܫܬܝܢ ܘܬܪܝܢ ܢܬܩܛܠ ܡܫܝܚܐ ܘܠܐ ܐܝܬ ܠܗ ܘܩܪܝܬܐ ܕܩܘܕܫܐ ܬܬܚܒܠ ܥܡ ܡܠܟܐ ܕܐܬܐ ܘܚܪܬܗ ܒܓܪܘܦܝܐ ܘܥܕܡܐ ܠܚܪܬܐ ܕܩܪܒܐ ܕܦܣܝܩܬܐ ܕܚܒܠܐ 27  ܘܢܥܫܢ ܕܝܬܩܐ ܠܣܓܝܐܐ ܫܒܘܥܐ ܚܕ ܘܦܠܓܘܬ ܫܒܘܥܐ ܘܢܒܛܠ ܕܒܚܬܐ ܘܩܘܪܒܢܐ ܘܥܠ ܟܢܦܝܗ ܕܛܢܦܘܬܐ ܚܒܠܐ ܥܕܡܐ ܠܓܡܘܪܝܐ ܕܦܣܝܩܬܐ ܬܬܢܝܚ ܥܠ ܚܒܠܐ܀܀ 

1  ܒܫܢܬ ܬܠܬ ܕܟܘܪܫ ܡܠܟܐ ܕܦܪܣ ܦܬܓܡܐ ܐܬܓܠܝ ܠܕܢܝܐܝܠ ܕܐܬܩܪܝ ܫܡܗ ܒܠܛܫܨܪ ܘܫܪܝܪ ܦܬܓܡܐ ܘܒܚܝܠܐ ܪܒܐ ܡܬܒܝܢ ܦܬܓܡܐ ܘܐܣܬܟܠ ܒܗ ܒܚܙܘܐ 2  ܒܝܘܡܬܐ ܗܢܘܢ ܐܢܐ ܕܢܝܐܝܠ ܗܘܝܬ ܝܬܒ ܒܐܒܠܐ ܬܠܬܐ ܫܒܘܥܝܢ ܕܝܘܡܝܢ 3  ܠܚܡܐ ܕܪܓܬܐ ܠܐ ܐܟܠܬ ܘܒܣܪܐ ܘܚܡܪܐ ܠܐ ܥܠ ܠܦܘܡܝ ܘܡܫܚܐ ܠܐ ܡܫܚܬ ܥܕܡܐ ܕܫܠܡܘ ܬܠܬܐ ܫܒܘܥܝܢ ܕܝܘܡܝܢ 4  ܒܝܘܡ ܐܪܒܥܐ ܘܥܣܪܝܢ ܒܝܪܚܐ ܩܕܡܝܐ ܐܢܐ ܗܘܝܬ ܥܠ ܝܕ ܢܗܪܐ ܪܒܐ ܦܪܬ 5  ܘܐܪܝܡܬ ܥܝܢܝ ܘܚܙܝܬ ܘܗܐ ܓܒܪܐ ܚܕ ܕܠܒܝܫ ܠܒܘܫܝܢ ܕܐܝܩܪ ܘܚܨܘܗܝ ܚܙܝܩܝܢ ܒܐܝܩܪ ܬܫܒܘܚܬܐ 6  ܘܚܙܘܗ ܡܫܓܢܝ ܘܠܝܬ ܠܗ ܕܡܘ ܘܐܦܘܗܝ ܐܝܟ ܚܙܘܐ ܕܒܪܩܐ ܘܥܝܢܘܗܝ ܐܝܟ ܠܡܦܐܕܐ ܕܢܘܪܐ ܘܕܪܥܘܗܝ ܘܟܬܦܬܗ ܐܝܟ ܥܝܢܐ ܕܢܚܫܐ ܕܡܒܪܩ ܘܩܠܐ ܕܦܬܓܡܘܗܝ ܐܝܟ ܩܠ ܚܝܠܝܢ ܣܓܝܐܝܢ 7  ܘܚܙܝܬ ܐܢܐ ܕܢܝܐܝܠ ܒܠܚܘܕܝ ܚܙܘܐ ܗܢܐ ܘܓܒܪܐ ܕܗܘܘ ܥܡܝ ܠܐ ܚܙܘ ܐܠܐ ܕܚܠܬܐ ܪܒܬܐ ܢܦܠܬ ܥܠܝܗܘܢ ܘܥܪܩܘ ܡܢ ܕܚܠܬܐ 8  ܘܐܢܐ ܒܠܚܘܕܝ ܐܫܬܚܪܬ ܘܚܙܝܬ ܚܙܘܐ ܗܢܐ ܪܒܐ ܘܠܐ ܐܫܬܚܪ ܒܝ ܚܝܠܐ ܘܓܘܝ ܐܬܗܦܟ ܠܡܬܚܒܠܘ ܘܠܐ ܗܘܐ ܒܝ ܚܝܠ 9  ܘܟܕ ܫܡܥܬ ܩܠܐ ܕܡܠܘܗܝ ܢܦܠܬ ܥܠ ܐܦܝ ܥܠ ܐܪܥܐ 10  ܘܗܐ ܐܝܕܐ ܩܪܒܬ ܠܝ ܘܐܩܝܡܬܢܝ ܥܠ ܒܘܪܟܝ ܘܥܠ ܦܣܬ ܐܝܕܝ 11  ܘܐܡܪ ܠܝ ܩܘܡ ܕܢܝܐܝܠ ܓܒܪܐ ܕܪܓܬܐ ܘܐܣܬܟܠ ܒܦܬܓܡܐ ܕܡܡܠܠ ܐܢܐ ܥܡܟ ܘܩܘܡ ܥܠ ܩܝܡܟ ܡܛܠ ܕܗܫܐ ܐܫܬܕܪܬ ܥܠܝܟ ܘܟܕ ܡܡܠܠ ܥܡܝ ܡܠܬܐ ܗܕܐ ܩܐܡ ܗܘܝܬ ܘܪܐܬ 12  ܘܐܡܪ ܠܝ ܠܐ ܬܕܚܠ ܕܢܝܐܝܠ ܡܛܠ ܕܡܢ ܝܘܡܐ ܩܕܡܝܐ ܕܝܗܒܬ ܠܒܟ ܠܝܕܥܬܐ ܠܡܩܡ ܩܕܡ ܐܠܗܟ ܐܫܬܡܥ ܡܠܝܟ ܘܐܢܐ ܐܬܝܬ ܒܡܠܝܟ 13  ܘܫܠܝܛܐ ܕܡܠܟܘܬܐ ܕܦܪܣ ܩܡ ܠܘܩܒܠܝ ܥܣܪܝܢ ܘܚܕ ܝܘܡ ܘܗܐ ܡܝܟܐܝܠ ܚܕ ܡܢ ܪܘܪܒܢܐ ܩܕܡܝܐ ܐܬܐ ܠܡܥܕܪܘܬܢܝ ܘܐܫܬܘܚܪܬ ܬܡܢ ܠܘܩܒܠ ܫܠܝܛܐ ܕܦܪܣ 14  ܘܐܢܐ ܐܬܝܬ ܠܡܚܘܝܘܬܟ ܡܕܡ ܕܓܕܫ ܠܥܡܟ ܒܚܪܬܐ ܕܝܘܡܬܐ ܡܛܠ ܕܬܘܒ ܚܙܘܐ ܠܣܘܦ ܝܘܡܬܐ܀ 15  ܘܟܕ ܡܡܠܠ ܥܡܝ ܡܠܐ ܗܠܝܢ ܣܡܬ ܐܦܝ ܒܐܪܥܐ ܘܫܬܩܬ 16  ܘܗܐ ܐܝܟ ܕܡܘܬܐ ܕܐܢܫܐ ܩܪܒ ܠܣܦܘܬܝ ܘܦܬܚ ܦܘܡܝ ܘܡܠܠܬ ܘܐܡܪܬ ܠܗܘ ܕܩܐܡ ܠܘܩܒܠܝ ܡܪܝ ܒܚܙܘܐ ܐܬܗܦܟ ܓܘܝ ܥܠܝ ܘܠܐ ܐܫܟܚܬ ܠܡܩܡ 17  ܘܐܝܟܢܐ ܡܫܟܚ ܥܒܕܗ ܕܡܪܝ ܗܢܐ ܠܡܡܠܠܘ ܥܡ ܡܪܝ ܗܢܐ ܕܗܐ ܠܝܬ ܒܝ ܚܝܠܐ ܘܢܫܡܬܐ ܠܐ ܐܫܬܚܪܬ ܒܝ 18  ܘܐܘܣܦ ܩܪܒ ܠܝ ܐܝܟ ܚܙܘܐ ܕܐܢܫܐ ܘܚܝܠܢܝ 19  ܘܐܡܪ ܠܝ ܠܐ ܬܕܚܠ ܓܒܪܐ ܕܪܓܬܐ ܫܠܡ ܠܟ ܐܬܚܝܠ ܘܐܬܥܫܢ ܘܟܕ ܡܡܠܠ ܥܡܝ ܐܬܚܝܠܬ ܘܐܡܪܬ ܢܡܠܠ ܡܪܝ ܡܛܠ ܕܐܬܚܝܠܬ 20  ܘܐܡܪ ܠܝ ܝܕܥ ܐܢܬ ܠܡܢܐ ܐܬܝܬ ܠܘܬܟ ܗܫܐ ܐܗܦܘܟ ܠܡܥܒܕ ܩܪܒܐ ܥܡ ܫܠܝܛܐ ܕܦܪܣ ܘܐܢܐ ܢܦܩܬ ܘܗܐ ܫܠܝܛܐ ܕܝܘܢܝܐ ܐܬܐ 21  ܒܪܡ ܐܚܘܝܟ ܡܕܡ ܕܪܫܝܡ ܒܟܬܒܐ ܕܩܘܫܬܐ ܘܠܝܬ ܕܡܥܕܪ ܗܘܐ ܠܝ ܒܗܠܝܢ ܟܠܗܝܢ ܐܠܐ ܐܢ ܡܝܟܐܝܠ ܫܠܝܛܟܘܢ 

1  ܘܐܢܐ܀ ܒܫܢܬ ܚܕܐ ܕܕܪܝܘܫ ܡܕܝܐ ܩܡ ܠܡܚܝܠܘܬܢܝ ܘܠܡܥܫܢܘܬܢܝ 2  ܡܟܝܠ ܒܩܘܫܬܐ ܐܚܘܝܟ ܬܘܒ ܬܠܬܐ ܡܠܟܝܢ ܢܩܘܡܘܢ ܒܦܪܣ ܘܪܒܝܥܝܐ ܢܥܬܪ ܥܘܬܪܐ ܪܒܐ ܝܬܝܪ ܡܢ ܟܠܗܘܢ ܘܡܐ ܕܥܫܢ ܒܐܬܪܗ ܢܥܝܪ ܟܘܠ ܡܠܟܘܬܗܘܢ ܕܝܘܢܝܐ 3  ܘܢܩܘܡ ܡܠܟܐ ܓܢܒܪܐ ܘܢܫܠܛ ܫܘܠܛܢ ܪܒ ܘܢܥܒܕ ܐܝܟ ܨܒܝܢܗ 4  ܘܟܕ ܩܐܡ ܬܬܒܪ ܡܠܟܘܬܗ ܘܬܬܒܕܪ ܠܐܪܒܥ ܪܘܚܝ ܫܡܝܐ ܘܠܐ ܐܝܟ ܣܘܦܗ ܘܠܐ ܐܝܟ ܫܘܠܛܢܗ ܕܐܫܬܠܛ ܐܠܐ ܬܬܥܩܪ ܡܠܟܘܬܗ ܘܠܝܬ ܐܚܪܝܢ ܠܒܪ ܡܢ ܗܠܝܢ 5  ܘܢܥܫܢ ܡܠܟܐ ܕܬܝܡܢܐ ܘܪܘܪܒܢܘܗܝ ܘܢܬܩܦ ܥܠܘܗܝ ܘܢܫܠܛ ܫܘܠܛܢ ܪܒ 6  ܘܠܣܘܦ ܫܢܝܐ ܢܫܬܘܘܢ ܘܒܪܬ ܡܠܟܐ ܕܬܝܡܢܐ ܬܐܙܠ ܠܘܬ ܡܠܟܐ ܕܓܪܒܝܐ ܠܡܥܒܕ ܫܝܢܐ ܒܝܢܬܗܘܢ ܘܠܐ ܢܗܘܐ ܒܗ ܚܝܠ ܡܢ ܕܚܠܬܐ ܕܬܕܚܠ ܘܬܫܬܠܡ ܗܝ ܘܡܝܬܝܢܝܗ ܘܥܠܝܡܬܗ ܘܡܬܩܦܢܝܗ ܒܙܒܢܐ ܗܘ 7  ܘܢܩܘܡ ܡܢ ܥܩܪܐ ܕܙܪܥܗ ܥܠ ܐܬܪܗ܀ ܘܢܐܬܐ ܒܚܝܠܐ ܘܢܐܬܐ ܒܬܘܩܦܐ ܥܠ ܡܠܟܐ ܕܓܪܒܝܐ ܘܢܥܒܪ ܒܗܘܢ ܘܢܬܩܦ 8  ܘܐܦ ܕܚܠܬܗܘܢ ܘܡܐܢܝ ܪܓܬܗܘܢ ܟܣܦܐ ܘܕܗܒܐ ܘܫܒܝܬܐ ܢܚܬ ܠܡܨܪܝܢ ܘܗܘ ܚܕ ܬܪܝܢ ܢܩܘܡ ܥܠ ܡܠܟܐ ܕܓܪܒܝܐ 9  ܘܢܥܘܠ ܒܬܩܘܦ ܡܠܟܐ ܕܬܝܡܢܐ ܘܢܗܦܘܟ ܠܐܪܥܗ 10  ܘܒܢܘܗܝ ܢܬܓܪܘܢ ܘܢܟܢܫܘܢ ܚܝܠܝܢ ܣܓܝܐܝܢ ܘܢܥܠܘܢ ܥܠܘܗܝ ܘܢܓܪܦܘܢ ܘܢܥܒܪܘܢ ܘܢܗܦܟܘܢ ܘܢܬܓܪܘܢ ܥܕܡܐ ܠܥܘܫܢܐ 11  ܘܢܬܡܪܡܪ ܡܠܟܐ ܕܬܝܡܢܐ ܘܢܩܘܦ ܢܐܪܥܝܘܗܝ ܠܡܠܟܐ ܕܓܪܒܝܐ ܘܢܩܝܡ ܚܝܠ ܪܒ ܘܢܫܬܠܡ ܚܝܠܐ ܗܘ ܒܐܝܕܗ 12  ܘܢܘܒܕܝܘܗܝ ܠܚܝܠܐ ܘܢܬܪܝܡ ܠܒܗ ܘܢܪܡܐ ܣܓܝܐܝܢ ܘܠܐ ܢܬܩܦ 13  ܘܢܗܦܘܟ ܡܠܟܐ ܕܓܪܒܝܐ ܘܢܩܝܡ ܚܝܠܐ ܕܣܓܝ ܡܢ ܩܕܡܝܐ ܘܠܫܘܠܡ ܙܒܢܐ ܚܕ ܬܪܝܢ ܢܐܬܐ ܒܡܐܬܝܬܝܗ ܒܚܝܠ ܣܓܝ ܘܒܦܪܫܝܢ ܬܩܝܦܝܢ 14  ܘܒܙܒܢܐ ܗܘ ܣܓܝܐܐ ܢܩܘܡܘܢ ܥܠ ܡܠܟܐ ܕܓܪܒܝܐ ܘܒܢܝ ܥܘܠܐ ܥܡܟ ܢܬܪܝܡܘܢ ܠܡܩܡܘ ܚܙܘܐ ܘܢܣܬܚܦܘܢ 15  ܘܢܐܬܐ ܡܠܟܐ ܕܓܪܒܝܐ ܘܢܟܡܢ ܟܡܐܢܐ ܘܢܟܒܘܫ ܚܣܢܝܢ ܬܩܝܦܝܢ ܘܕܪܥܐ ܕܬܝܡܢܐ ܠܐ ܢܩܘܡ ܡܛܠ ܕܠܝܬ ܒܗܘܢ ܚܝܠܐ ܠܡܩܡ ܘܢܩܘܡܘܢ ܓܒܝܐ ܕܥܡܐ ܘܠܐ ܢܫܟܚܘܢ ܡܛܠ ܕܠܝܬ ܒܗܘܢ ܚܝܠܐ ܠܡܩܡ 16  ܘܢܥܒܕ ܗܘ ܕܐܬܐ ܥܠܘܗܝ ܐܝܟ ܨܒܝܢܗ ܘܠܝܬ ܕܢܩܘܡ ܩܕܡܘܗܝ ܘܢܩܘܡ ܒܐܪܥܐ ܕܝܣܪܝܠ ܘܬܫܬܠܡ ܒܐܝܕܘܗܝ 17  ܘܢܣܝܡ ܐܦܘܗܝ ܠܡܥܠ ܒܬܩܘܦ ܟܠ ܡܠܟܘܬܐ ܘܟܠ ܥܡܗ ܢܥܒܪ ܘܒܪܬܐܢܫܐ ܬܬܝܗܒ ܠܗ ܠܡܚܒܠܘܬܗ ܘܠܐ ܬܩܘܡ ܘܠܐ ܬܗܘܐ ܕܝܠܗ 18  ܘܢܗܦܟ ܐܦܘܗܝ ܥܠ ܓܙܪܬܐ ܕܝܡܐ ܘܢܟܒܘܫ ܣܓܝܐܐ ܘܢܒܛܠ ܫܠܝܛܐ ܕܡܚܣܕ ܗܘܐ ܠܗ ܘܚܣܕܗ ܢܗܦܟ ܠܗ 19  ܘܢܣܝܡ ܐܦܘܗܝ ܥܠ ܬܘܩܦܗ ܕܐܪܥܐ ܘܢܣܬܚܦ ܘܢܦܠ ܘܠܐ ܢܫܬܟܚ 20  ܘܢܩܘܡ ܥܠ ܡܬܩܢܗ ܡܥܒܪ ܫܘܠܛܢ ܘܗܕܪ ܡܠܟܘܢ ܘܒܝܘܡܬܐ ܙܥܘܪܐ ܢܬܬܒܪ ܠܐ ܒܪܘܓܙܐ ܘܠܐ ܒܩܐܪܣܐ 21  ܘܢܩܘܡ ܥܠ ܐܬܪܗ ܚܠܫܐ ܘܠܐ ܢܬܝܗܒ ܥܠܘܗܝ ܗܕܪ ܡܠܟܘܬܐ ܘܢܐܬܐ ܒܫܠܝܐ ܘܢܐܚܘܕ ܡܠܟܘܬܐ ܒܫܪܥܬܐ 22  ܘܬܘܩܦܗܘܢ ܕܟܪܟܐ ܢܬܒܙܙ ܘܢܬܬܒܪܘܢ ܡܢ ܩܕܡܘܗܝ ܐܦ ܡܕܒܪܢܐ ܕܕܝܬܩܐ 23  ܘܡܢ ܐܝܠܝܢ ܕܡܫܬܘܬܦܝܢ ܠܗ ܢܥܒܕܘܢ ܥܠܘܗܝ ܢܟܠܐ ܘܢܣܩ ܘܢܬܩܦ ܒܥܡܐ ܙܥܘܪܐ 24  ܘܒܫܡܝܢܐ ܕܡܕܝܢܬܐ ܘܢܥܒܕ ܡܕܡ ܕܠܐ ܥܒܕܘ ܐܒܗܘܗܝ ܘܐܒܗܐ ܕܐܒܗܘܗܝ ܘܒܙܬܐ ܘܫܒܝܬܐ ܘܩܢܝܢܗܘܢ ܢܕܒܪ ܘܥܠ ܟܪܟܝܗܘܢ ܢܬܚܫܒ ܡܚܫܒܢ ܘܥܕܡܐ ܠܙܒܢܐ 25  ܢܬܬܥܝܪ ܚܝܠܗ ܘܠܒܗ ܥܠ ܡܠܟܐ ܕܬܝܡܢܐ ܒܚܝܠ ܪܒ ܘܬܩܝܦ ܘܡܠܟܐ ܕܬܝܡܢܐ ܢܬܓܪܓ ܠܩܪܒܐ ܒܚܝܠܐ ܪܒܐ ܘܢܥܫܢ ܪܘܪܒܐܝܬ ܘܠܐ ܢܩܘܡ ܡܛܠ ܕܢܬܚܫܒܘܢ ܥܠܘܗܝ ܡܚܫܒܢ 26  ܘܐܟܠܝ ܦܛܒܓܗ ܢܬܒܪܘܢܗ ܘܚܝܠܗ ܢܬܒܕܪ ܘܢܦܠܘܢ ܚܪܝܒܐ ܣܓܝܐܐ 27  ܘܬܪܝܗܘܢ ܡܠܟܐ ܗܠܝܢ ܠܒܗܘܢ ܠܒܝܫܬܐ ܘܥܠ ܚܕ ܦܬܘܪܐ ܢܟܠܐ ܢܡܠܠܘܢ ܘܠܐ ܢܨܠܚܘܢ ܡܛܠ ܕܡܛܝ ܩܨܐ ܠܙܒܢܗ 28  ܘܢܗܦܘܟ ܠܐܪܥܗ ܒܚܝܠ ܣܓܝ ܘܠܒܗ ܥܠ ܩܝܡܐ ܩܕܝܫܐ ܘܢܥܒܕ 29  ܐܝܟ ܕܒܩܕܡܝܬܐ ܐܦ ܒܐܚܪܝܬܐ 30  ܘܢܐܬܝܢ ܥܠܘܗܝ ܡܫܪܝܬܐ ܕܟܬܝܐ ܘܢܬܒܪܘܢܗ ܘܢܗܦܘܟ ܘܢܪܓܙ ܥܠ ܩܝܡܐ ܩܕܝܫܐ ܘܢܬܒܝܢ ܒܐܝܠܝܢ ܕܫܒܩܘ ܩܝܡܐ ܩܕܝܫܐ 31  ܘܬܘܩܦܗܘܢ ܡܢܗܘܢ ܢܩܘܡ ܘܢܛܢܦܘܢ ܡܩܕܫܐ ܥܫܝܢܐ ܘܢܥܒܪܘܢ ܩܘܪܒܢܐ ܘܢܬܠܘܢ ܛܢܦܘܬܐ ܠܚܒܠܐ 32  ܘܐܝܠܝܢ ܕܡܥܠܝܢ ܥܠ ܩܝܡܐ ܢܚܝܒ ܐܢܘܢ ܘܥܡܐ ܕܝܕܥܝܢ ܕܚܠܬܐ ܢܬܩܦܘܢ 33  ܘܙܕܝܩܘܗܝ ܕܥܡܐ ܢܠܦܘܢ ܠܣܓܝܐܐ ܘܢܬܬܩܠܘܢ ܒܚܪܒܐ ܘܒܢܘܪܐ ܘܒܫܒܝܐ ܘܒܒܙܬܐ ܝܘܡܝܢ ܐܠܦ 34  ܘܡܐ ܕܐܣܬܚܦܘ ܢܬܥܕܪܘܢ ܥܘܕܪܢܐ ܩܠܝܠ ܘܢܬܬܘܣܦܘܢ ܥܠܝܗܘܢ ܣܓܝ ܒܦܠܓܘܬܐ 35  ܘܡܢ ܚܟܝܡܐ ܢܣܬܚܦܘܢ ܠܡܒܚܪ ܒܗܘܢ ܘܠܡܬܒܝܢܘ ܥܕ ܥܕܢ ܩܨܐ ܡܛܠ ܕܬܘܒ ܐܝܬ ܢܘܓܪܐ ܠܙܒܢܐ 36  ܘܢܥܒܕ ܡܠܟܐ ܐܝܟ ܨܒܝܢܗ ܘܢܬܬܪܝܡ ܥܠ ܟܠ ܐܠܗ ܘܥܠ ܐܠܗ ܐܠܗܝܢ ܢܡܠܠ ܪܘܪܒܢ ܘܢܨܠܚ ܥܕ ܢܫܠܡ ܪܘܓܙܐ ܡܛܠ ܕܦܣܝܩܬܐ ܐܬܥܒܕܬ 37  ܘܒܐܠܗܐ ܕܐܒܗܘܗܝ ܠܐ ܢܬܒܝܢ ܘܥܠ ܪܓܬ ܢܫܐ ܘܥܠ ܟܠ ܐܠܗ ܠܐ ܢܬܚܫܒ ܐܠܐ ܥܠ ܟܠ ܢܬܬܪܝܡ 38  ܘܠܐܠܗܐ ܥܫܝܢܐ ܥܠ ܡܬܩܢܗ ܢܝܩܪ ܘܠܐܠܗܐ ܕܠܐ ܝܕܥܘ ܐܒܗܘܗܝ ܢܝܩܪ ܒܕܗܒܐ ܘܒܟܣܦܐ ܘܒܚܘܡܪܐ ܛܒܬܐ ܘܒܪܓܬܐ 39  ܘܢܥܒܪ ܠܟܪܟܐ ܥܫܝܢܐ ܥܠ ܐܠܗܐ ܢܘܟܪܝܐ ܕܢܚܙܐ ܘܢܫܠܛ ܒܣܓܝܐܐ ܘܐܪܥܐ ܢܦܠܓ ܒܕܡܝܐ 40  ܘܒܥܕܢ ܩܨܐ ܢܬܟܬܫ ܥܡܗ ܡܠܟܐ ܕܬܝܡܢܐ ܘܢܬܬܙܝܥ ܥܠܘܗܝ ܡܠܟܐ ܕܓܪܒܝܐ ܒܙܘܓܐ ܘܒܦܪܫܐ ܘܒܐܠܦܐ ܣܓܝܐܬܐ ܘܢܥܘܠ ܒܐܪܥܐ 41  ܘܢܡܛܐ ܠܐܪܥܐ ܕܐܝܣܪܝܠ ܘܣܓܝܐܐ ܢܬܩܛܠܘܢ ܘܗܠܝܢ ܢܬܦܨܘܢ ܡܢ ܐܝܕܘܗܝ ܐܕܘܡ ܘܡܘܐܒ ܘܫܪܟܐ ܕܒܢܝ ܥܡܘܢ 42  ܘܢܘܫܛ ܐܝܕܗ ܒܐܬܪܘܬܐ ܘܐܪܥܐ ܕܡܨܪܝܢ ܠܐ ܬܫܬܘܙܒ ܡܢ ܐܝܕܘܗܝ 43  ܘܢܫܠܛ ܒܝܬ ܓܙܐ ܕܕܗܒܐ ܘܕܣܐܡܐ ܘܕܟܠ ܪܓܬ ܡܨܪܝܢ ܘܠܘܒܝܐ ܘܟܘܫܝܐ ܢܗܘܘܢ ܒܥܘܕܪܢܗ 44  ܘܛܒܐ ܢܣܪܗܒܘܢܗ ܡܢ ܡܕܢܚܐ ܘܡܢ ܓܪܒܝܐ ܘܢܦܘܩ ܒܚܡܬܐ ܪܒܬܐ ܠܡܚܪܒ ܘܠܡܘܒܕܘ ܠܣܓܝܐܐ 45  ܘܢܩܘܫ ܠܗ ܡܫܟܢܗ ܒܐܬܪܐ ܫܦܝܐ ܒܝܬ ܝܡܐ ܠܛܘܪܐ ܘܢܛܪ ܩܘܕܫܗ ܘܢܡܛܐ ܥܕܢ ܩܨܗ ܘܠܐ ܢܗܘܐ ܠܗ ܡܥܕܪܢܐ܀ 
12
1  ܒܗ ܒܙܒܢܐ ܗܘ ܢܩܘܡ ܡܝܟܐܝܠ ܡܠܐܟܐ ܪܒܐ ܕܦܩܝܕ ܥܠ ܒܢܝ ܥܡܟ ܘܢܗܘܐ ܙܒܢܐ ܕܐܘܠܨܢܐ ܕܠܐ ܗܘܐ ܐܟܘܬܗ ܡܢ ܝܘܡܬ ܥܠܡܐ ܘܒܗ ܒܙܒܢܐ ܗܘ ܢܫܬܘܙܒ ܡܢ ܒܢܝ ܥܡܟ ܟܠ ܕܢܫܬܟܚ ܕܟܬܝܒ ܒܣܦܪܐ 2  ܘܣܓܝܐܐ ܐܝܠܝܢ ܕܕܡܟܝܢ ܒܥܦܪܐ ܢܬܬܥܝܪܘܢ ܗܠܝܢ ܠܚܝ ܥܠܡܐ ܘܗܠܝܢ ܠܐܒܕܢܐ ܘܠܚܣܕܐ ܕܚܒܪܝܗܘܢ ܠܥܠܡ 3  ܘܥܒܕܝ ܛܒܬܐ ܘܣܟܘܠܬܢܐ ܢܢܗܪܘܢ ܐܝܟ ܢܘܗܪܗ ܕܪܩܝܥܐ ܘܐܝܠܝܢ ܕܡܙܟܝܢ ܠܣܓܝܐܐ ܢܗܘܘܢ ܡܙܗܪܝܢ ܘܩܝܡܝܢ ܐܝܟ ܟܘܟܒܐ ܠܥܠܡ ܘܠܥܠܡ ܥܠܡܝܢ 4  ܘܐܢܬ ܕܝܢ ܕܢܝܐܝܠ ܚܬܘܡ ܦܬܓܡܐ ܗܠܝܢ ܘܫܬܘܩ ܘܚܬܘܡ ܣܦܪܐ ܗܢܐ ܥܕ ܥܕܢ ܩܨܐ ܢܒܥܘܢ ܣܓܝܐܐ ܘܬܣܓܐ ܝܕܥܬܐ 5  ܘܚܙܝܬ ܐܢܐ ܕܢܝܐܝܠ ܘܗܐ ܬܪܝܢ ܐܚܪܢܝܢ ܩܝܡܝܢ ܚܕ ܒܗܕܐ ܣܦܬܗ ܕܢܗܪܐ ܘܚܕ ܒܗܝ 6  ܘܐܡܪܘ ܠܓܒܪܐ ܕܠܒܝܫ ܠܒܘܫܝܢ ܕܐܝܩܪ ܘܩܐܡ ܠܥܠ ܡܢ ܡܝܐ ܕܢܗܪܐ ܥܕܡܐ ܠܐܡܬܝ ܩܨܐ ܗܢܐ܀܀ 7  ܘܫܡܥܬ ܠܓܒܪܐ ܕܠܒܝܫ ܠܒܘܫܝܢ ܕܐܝܩܪ ܘܩܐܡ ܠܥܠ ܡܢ ܡܝܐ ܕܢܗܪܐ ܕܐܪܝܡ ܝܡܝܢܗ ܘܣܡܠܗ ܠܘܬ ܫܡܝܐ ܘܝܡܐ ܒܚܝ ܥܠܡܐ ܕܠܥܕܢ ܥܕܢܝܢ ܘܦܠܓܘܬ ܥܕܢ ܘܒܥܕܢ ܕܢܬܦܨܝܢ ܐܝܕܝܐ ܕܟܠ ܥܡܐ ܩܕܝܫܐ ܢܫܠܡܢ ܗܠܝܢ ܟܠܗܝܢ 8  ܘܐܢܐ ܕܢܝܐܝܠ ܫܡܥܬ ܘܠܐ ܐܫܬܘܕܥܬ ܘܐܡܪܬ ܡܪܝ ܡܢܐ ܒܬܪ ܗܠܝܢ 9  ܘܐܡܪ ܠܝ ܙܠ ܕܢܝܐܝܠ ܡܛܠ ܕܟܣܝܢ ܐܢܘܢ ܘܚܬܝܡܝܢ ܦܬܓܡܐ ܥܕ ܥܕܢ ܩܨܐ 10  ܢܬܓܒܘܢ ܘܢܬܚܘܪܘܢ ܘܢܬܒܚܪܘܢ ܣܓܝܐܐ ܘܢܚܛܘܢ ܚܛܝܐ ܘܠܐ ܢܣܬܟܠܘܢ ܟܠܗܘܢ ܚܛܝܐ ܥܒܕܝ ܛܒܬܐ ܕܝܢ ܢܣܬܟܠܘܢ 11  ܘܡܢ ܙܒܢܐ ܕܢܥܒܪ ܩܘܪܒܢܐ ܬܬܝܗܒ ܛܢܦܘܬܐ ܠܚܒܠܐ ܝܘܡܝܢ ܐܠܦ ܘܡܐܬܝܢ ܘܬܫܥܝܢ 12  ܛܘܒܘܗܝ ܠܡܢ ܕܢܣܟܐ ܕܢܡܛܐ ܠܝܘܡܝܢ ܐܠܦ ܘܬܠܬܡܐܐ ܘܬܠܬܝܢ ܘܚܡܫܐ 13  ܘܐܢܬ ܕܢܝܐܝܠ ܙܠ ܠܩܨܐ ܢܘܚ ܘܬܩܘܡ ܠܙܒܢܟ ܠܣܘܦ ܝܘܡܬܐ 

0020000  <ܒܝܠ ܦܬܟܪܐ 

1  ܘܡܠܟܐ ܐܣܛܝܓܘܣ ܐܬܬܘܣܦ ܥܠ ܐܒܗܬܗ ܘܩܒܠ ܟܘܪܫ ܦܪܣܝܐ ܡܠܟܘܬܗ 2  ܘܕܢܝܐܝܠ ܐܝܬܘܗܝ ܗܘܐ ܐܝܩܪܗ ܥܡ ܕܡܠܟܐ ܘܥܡܪ ܗܘܐ ܥܡ ܡܠܟܐ ܘܡܫܒܚ ܗܘܐ ܡܢ ܟܠܗܘܢ ܪܚܡܘܗܝ ܕܡܠܟܐ 3  ܐܝܬ ܗܘܐ ܕܝܢ ܦܬܟܪܐ ܠܒܒܠܝܐ ܘܫܡܗ ܗܘܐ ܒܝܠ ܘܡܦܩܝܢ ܗܘܘ ܥܠܘܗܝ ܢܦܩܬܐ ܟܠܝܘܡ ܣܡܝܕܐ ܬܪܥܣܪ ܐܪܕܒܝܢ ܘܕܟܪܐ ܐܪܒܥܝܢ ܘܚܡܪܐ ܫܬ ܡܬܪܝܢ 4  ܘܗܘ ܡܠܟܐ ܕܚܠ ܗܘܐ ܠܗ ܘܐܙܠ ܗܘܐ ܟܠܝܘܡ ܘܣܓܕ ܗܘܐ ܠܗ ܘܕܢܝܐܝܠ ܣܓܕ ܗܘܐ ܠܐܠܗܐ ܘܐܡܪ ܡܠܟܐ ܠܕܢܝܐܝܠ ܡܛܠ ܡܢܐ ܠܐ ܣܓܕ ܐܢܬ ܠܒܝܠ ܐܠܗܝ 5  ܘܐܡܪ ܠܗ ܕܢܝܐܝܠ ܠܐ ܣܓܕ ܐܢܐ ܠܨܠܡܐ ܘܠܦܬܟܪܐ ܘܠܓܠܝܦܐ ܡܛܠ ܕܥܒܕ ܐܝܕܝܐ ܗܘ ܕܒܢܝܢܫܐ ܐܠܐ ܐܢܐ ܕܚܠ ܐܢܐ ܠܐܠܗܐ ܚܝܐ ܗܘ ܕܥܒܕ ܫܡܝܐ ܘܐܪܥܐ ܘܐܝܬܘܗܝ ܡܪܝܐ ܥܠ ܟܘܠ ܒܣܪ ܠܗ ܗܘ ܣܓܕܢܐ 6  ܘܐܡܪ ܡܠܟܐ ܠܕܢܝܐܝܠ ܠܐ ܡܬܚܙܐ ܠܟ ܕܒܝܠ ܚܝ ܗܘ ܐܘ ܠܐ ܚܙܐ ܐܢܬ ܕܗܐ ܐܟܠ ܘܫܬܐ ܟܠ ܝܘܡ 7  ܗܝܕܝܢ ܕܢܝܐܝܠ ܓܚܟ ܘܐܡܪ ܠܡܠܟܐ ܠܐ ܬܛܥܐ ܡܠܟܐ ܗܢܐ ܓܝܪ ܡܢ ܠܓܘ ܕܛܝܢܐ ܗܘ ܘܡܢ ܠܒܪ ܕܢܚܫܐ ܘܡܕܡ ܡܢ ܝܘܡܘܗܝ ܠܐ ܐܟܠ ܘܠܐ ܐܫܬܝ 8  ܗܝܕܝܢ ܐܬܚܡܬ ܡܠܟܐ ܘܩܪܐ ܠܟܘܡܪܘܗܝ ܕܒܝܠ ܘܐܡܪ ܠܗܘܢ ܐܢ ܠܐ ܬܐܡܪܘܢ ܠܝ ܕܡܢܘ ܐܟܠ ܢܦܩܬܐ ܗܕܐ ܟܠܗ ܬܡܘܬܘܢ 9  ܐܢ ܕܝܢ ܬܚܘܘܢܢܝ ܕܒܝܠ ܗܘ ܐܟܠ ܢܡܘܬ ܕܢܝܐܝܠ ܕܓܕܦ ܥܠ ܒܝܠ ܘܐܡܪ ܕܢܝܐܝܠ ܠܡܠܟܐ ܢܗܘܐ ܐܝܟ ܡܠܬܟ ܡܠܟܐ 10  ܗܘܝܢ ܗܘܘ ܕܝܢ ܟܘܡܪܘܗܝ ܕܒܝܠ ܫܒܥܝܢ ܣܛܪ ܡܢ ܢܫܝܗܘܢ ܘܒܢܝܗܘܢ ܘܐܬܐ ܡܠܟܐ ܗܘ ܘܕܢܝܐܝܠ ܠܒܝܬܗ ܕܒܝܠ 11  ܘܐܡܪܝܢ ܟܘܡܪܐ ܠܡܠܟܐ ܗܐ ܚܢܢ ܢܦܩܝܢܢ ܠܒܪ ܐܢܬ ܕܝܢ ܡܠܟܐ ܣܝܡ ܡܐܟܠܬܐ ܠܒܝܠ ܘܡܙܘܓ ܚܡܪܐ ܘܣܝܡ ܘܐܚܘܕ ܬܪܥܐ ܘܚܬܘܡ ܒܥܙܩܬܟ 12  ܘܩܕܡ ܘܬܐ ܒܨܦܪܐ ܐܢ ܠܐ ܬܫܟܚ ܟܠܗܝܢ ܡܐܟܠܬܐ ܘܐܟܠ ܐܢܝܢ ܒܝܠ ܢܡܘܬ ܚܢܢ ܘܐܢ ܗܘ ܕܐܟܠ ܐܢܝܢ ܒܝܠ ܢܡܘܬ ܕܢܝܐܝܠ ܗܘ ܕܓܕܦ ܥܠܝܢ 13  ܗܢܘܢ ܕܝܢ ܡܛܠ ܕܬܟܝܠܝܢ ܗܘܘ ܕܥܒܝܕ ܗܘܐ ܠܗܘܢ ܡܥܠܢܐ ܒܛܘܫܝܐ ܬܚܝܬ ܦܬܘܪܐ ܘܒܗ ܥܐܠܝܢ ܗܘܘ ܕܢܦܩܝܢ ܘܐܟܠܝܢ ܗܘܘ ܟܠܡܕܡ ܕܡܬܬܣܝܡ ܗܘܐ ܠܗ ܠܒܝܠ ܘܫܩܠܝܢ ܗܘܘ ܡܕܡ ܕܝܬܪ 14  ܟܕ ܕܝܢ ܢܦܩܘ ܟܘܡܪܐ ܕܒܝܠ ܐܝܬܝ ܡܠܟܐ ܡܐܟܠܬܐ ܕܡܠܐ ܦܬܘܪܐ ܘܣܡ ܩܕܡ ܒܝܠ ܘܡܠܐ ܚܡܪܐ ܡܐܢܐ ܐܝܟ ܥܝܕܗܘܢ ܘܢܦܩ܀ ܘܐܡܪ ܕܢܝܐܝܠ ܠܛܠܘܗܝ ܐܝܬܘ ܠܝ ܩܛܡܐ ܘܐܝܬܝܘ ܠܗ ܩܛܡܐ ܘܥܪܒܗ ܒܥܪܒܠܐ ܩܕܡܘܗܝ ܕܡܠܟܐ ܒܟܘܠܗ ܒܝܬܐ ܕܒܝܠ ܘܚܙܐ ܡܠܟܐ ܘܢܦܩ ܘܐܚܕ ܬܪܥܐ ܘܚܬܡܗ ܡܠܟܐ ܒܥܙܩܬܗ ܘܒܥܙܩܬ ܕܢܝܐܝܠ 15  ܘܟܘܡܪܐ ܐܙܠܘ ܒܠܠܝܐ ܐܝܟ ܕܡܥܕܝܢ ܗܘܘ ܗܢܘܢ ܘܢܫܝܗܘܢ ܘܒܢܝܗܘܢ ܘܐܟܠܘ ܗܘܘ ܟܠܡܕܡ ܕܣܝܡ ܗܘܐ ܠܒܝܠ ܘܐܫܬܝܘ ܚܡܪܐ 16  ܘܩܕܡ ܡܠܟܐ ܒܨܦܪܐ ܘܕܢܝܐܝܠ ܥܡܗ ܘܐܙܠܘ ܠܬܡܢ 17  ܘܐܡܪ ܡܠܟܐ ܠܕܢܝܐܝܠ ܩܝܡܝܢ ܚܬܡܐ ܕܢܝܐܝܠ ܘܐܡܪ ܕܢܝܐܝܠ ܩܝܡܝܢ ܡܪܝ ܡܠܟܐ 18  ܘܗܘܐ ܕܟܕ ܦܬܚ ܬܪܥܐ ܐܕܝܩ ܡܠܟܐ ܥܠ ܦܬܘܪܐ ܘܚܙܐ ܕܐܟܝܠ ܟܠܡܕܡ ܕܐܬܬܣܝܡ ܗܘܐ ܠܒܝܠ ܘܝܗܒ ܩܠܐ ܪܡܐ ܥܠ ܬܪܥܐ ܡܢ ܠܒܪ ܘܐܡܪ ܪܒ ܐܢܬ ܒܝܠ ܘܠܝܬ ܠܘܬܟ ܢܟܠܐ ܐܦܠܐ ܩܠܝܠ܀ 19  ܗܝܕܝܢ ܕܢܝܐܝܠ ܓܚܟ ܘܐܚܕܗ ܠܡܠܟܐ ܕܠܐ ܢܥܘܠ ܠܓܘ ܥܕ ܫܥܬܐ ܘܐܡܪ ܕܢܝܐܝܠ ܠܡܠܟܐ ܚܘܪ ܡܪܝ ܡܠܟܐ ܘܐܬܒܩܐ ܒܐܪܥܐ ܥܩܒܬܐ ܗܠܝܢ ܕܡܢ ܐܝܬܝܗܝܢ 20  ܘܐܡܪ ܡܠܟܐ ܚܙܐ ܐܢܐ ܒܐܪܥܐ ܥܩܒܬܐ ܕܓܒܪܐ ܘܕܢܫܐ ܘܕܛܠܝܐ 21  ܗܝܕܝܢ ܐܬܚܡܬ ܡܠܟܐ ܘܐܚܕ ܐܢܘܢ ܠܟܘܡܪܐ ܘܠܢܫܝܗܘܢ ܘܠܒܢܝܗܘܢ ܘܚܘܝܘܗܝ ܠܡܠܟܐ ܡܥܠܢܐ ܕܐܝܬ ܗܘܐ ܠܗܘܢ ܒܛܘܫܝܐ ܗܘ ܕܒܗ ܥܐܠܝܢ ܗܘܘ ܘܢܦܩܝܢ ܘܐܟܠܝܢ ܟܠܡܕܡ ܕܡܬܬܣܝܡ ܗܘܐ ܠܒܝܠ ܥܠ ܦܬܘܪܐ 22  ܘܩܛܠ ܐܢܘܢ ܡܠܟܐ ܠܟܠܗܘܢ ܘܠܒܝܠ ܝܗܒܗ ܡܘܗܒܬܐ ܠܕܢܝܐܝܠ ܘܬܒܪܗ ܕܢܝܐܝܠ ܘܣܚܦ ܗܝܟܠܗ 

23  ܐܝܬ ܗܘܐ ܕܝܢ ܬܘܒ ܬܡܢ ܬܢܝܢܐ ܪܒܐ ܘܣܓܕܝܢ ܗܘܘ ܠܗ ܒܒܠܝܐ 24  ܘܐܡܪ ܡܠܟܐ ܠܕܢܝܐܝܠ ܗܫܐ ܥܠ ܗܢܐ ܠܐ ܡܫܟܚ ܐܢܬ ܕܬܐܡܪ ܥܠܘܗܝ ܕܠܐ ܗܘܐ ܐܠܗܐ ܣܓܘܕ ܠܗ ܡܛܘܠ ܕܐܠܗܐ ܗܘ ܚܝܐ 25  ܘܐܡܪ ܕܢܝܐܝܠ ܠܡܠܟܐ ܐܢܐ ܠܡܪܝܐ ܗܘ ܐܠܗܐ ܣܓܕ ܐܢܐ ܡܛܠ ܕܗܘܝܘ ܐܠܗܐ ܚܝܐ 26  ܐܢܬ ܕܝܢ ܡܠܟܐ ܗܒ ܠܝ ܫܘܠܛܢܐ ܥܠܘܗܝ ܘܐܢܐ ܩܛܠ ܐܢܐ ܠܗ ܠܬܢܝܢܐ ܗܢܐ ܕܠܐ ܣܝܦܐ ܘܕܠܐ ܚܘܛܪܐ ܘܐܡܪ ܠܗ ܡܠܟܐ ܝܗܝܒ ܠܟ 27  ܘܫܩܠ ܕܢܝܐܝܠ ܙܦܬܐ ܘܣܥܪܐ ܘܬܪܒܐ ܘܒܫܠ ܐܢܘܢ ܐܟܚܕܐ ܘܥܒܕ ܡܢܗܘܢ ܐܣܦܪܐ ܘܫܕܐ ܐܢܝܢ ܒܦܘܡܗ ܕܬܢܝܢܐ ܘܒܠܥ ܐܢܝܢ ܬܢܝܢܐ ܘܐܬܒܙܥ ܘܡܝܬ܀ ܘܐܡܪ ܕܢܝܐܝܠ ܗܐ ܚܙܘ ܕܚܠܬܟܘܢ ܒܒܠܝܐ 28  ܘܗܘܐ ܕܟܕ ܫܡܥܘ ܒܒܠܝܐ ܐܬܒܐܫ ܠܗܘܢ ܛܒ ܘܐܬܟܢܫܘ ܥܠ ܡܠܟܐ ܘܐܬܗܦܟܘ ܥܠܘܗܝ ܘܐܡܪܝܢ ܚܕ ܠܚܕ ܝܗܘܕܝܐ ܗܘܐ ܠܗ ܡܠܟܐ ܠܒܝܠ ܬܒܪ ܘܠܬܢܝܢܐ ܗܐ ܩܛܠ ܘܠܟܘܡܪܐ ܩܛܠ ܐܢܘܢ 29  ܘܐܬܘ ܠܘܬ ܡܠܟܐ ܘܐܡܪܝܢ ܠܗ ܐܘ ܐܫܠܡ ܠܢ ܠܕܢܝܐܝܠ ܘܐܠܐ ܩܛܠܝܢܢ ܠܟ ܘܠܒܝܬܟ܀ 30  ܘܚܙܐ ܡܠܟܐ ܕܩܡܘ ܠܗܘܢ ܥܠܘܗܝ ܟܠܗܘܢ ܐܟܚܕܐ ܘܐܬܐܠܨ ܠܗ ܘܐܠܨܐܝܬ ܐܫܠܡܘ ܠܗܘܢ ܠܕܢܝܐܝܠ 31  ܗܢܘܢ ܕܝܢ ܕܒܪܘܗܝ ܠܕܢܝܐܝܠ ܘܐܙܠܘ ܐܪܡܝܘܗܝ ܒܓܘܒܐ ܕܐܪܝܘܬܐ ܘܗܘܐ ܬܡܢ ܫܬܐ ܝܘܡܝܢ ܕܢܟܦܢܝܢ ܐܪܝܘܬܐ ܘܢܐܟܠܘܢܗ 32  ܐܝܬ ܗܘܐ ܕܝܢ ܒܗ ܒܓܘܒܐ ܗܘ ܐܪܝܘܬܐ ܫܒܥܐ ܘܝܗܒܝܢ ܗܘܘ ܠܗܘܢ ܬܪܝܢ ܦܓܪܝܢ ܒܝܘܡܐ ܘܬܪܝܢ ܕܟܪܝܢ ܘܒܗܢܘܢ ܝܘܡܬܐ ܠܐ ܝܗܒܘ ܠܗܘܢ ܡܕܡ ܕܢܐܟܠܘܢ ܕܢܟܦܢܘܢ ܘܢܐܟܠܘܢܗ ܠܕܢܝܐܝܠ܀ 33  ܐܝܬ ܗܘܐ ܕܝܢ ܚܒܩܘܩ ܢܒܝܐ ܒܝܗܘܕ ܘܒܫܠ ܗܘܐ ܒܘܫܠܐ ܘܦܬ ܦܬܐ ܒܥܪܒܐ ܘܐܪܡܝ ܒܗ ܘܐܙܠ ܕܢܘܒܠ ܠܚܩܠܐ ܠܚܨܘܕܐ 34  ܘܐܡܪ ܠܗ ܡܠܐܟܗ ܕܡܪܝܐ ܙܠ ܐܘܒܠ ܡܐܟܘܠܬܐ ܗܕܐ ܕܥܠܝܟ ܠܕܢܝܐܝܠ ܕܪܡܐ ܒܓܘܒܐ ܕܐܪܝܘܬܐ ܒܒܒܠ 35  ܘܐܡܪ ܚܒܩܘܩ ܡܪܝ ܠܐ ܚܙܝܐ ܠܝ ܒܒܠ ܘܠܓܘܒܐ ܠܐ ܝܕܥ ܐܢܐ ܠܗ 36  ܘܐܪܡܝ ܡܠܐܟܐ ܐܝܕܗ ܥܠ ܪܝܫܗ ܕܚܒܩܘܩ ܘܫܩܠܗ ܒܣܥܪܐ ܕܪܫܗ ܘܣܡܗ ܒܒܒܠ ܠܥܠ ܡܢ ܓܘܒܐ ܒܥܘܙܐ ܕܪܘܚܐ ܕܩܘܕܫܐ 37  ܘܩܪܐ ܚܒܩܘܩ ܘܐܡܪ ܕܢܝܐܝܠ ܩܘܡ ܫܩܘܠ ܫܪܘܬܐ ܗܕܐ ܕܫܕܪ ܠܟ ܐܠܗܐ 38  ܘܐܡܪ ܕܢܝܐܝܠ ܐܬܕܟܪܢܝ ܐܠܗܐ ܘܠܐ ܫܒܩ ܪܚܡܘܗܝ ܡܢܝ ܝܕܥ ܐܢܐ ܓܝܪ ܕܠܐ ܫܒܩ ܐܢܬ ܠܐܝܠܝܢ ܕܪܚܡܝܢ ܠܟ 39  ܘܩܡ ܕܢܝܐܝܠ ܕܐܟܠ ܘܫܩܠܗ ܡܠܐܟܐ ܠܚܒܩܘܩ ܒܗ ܒܫܥܬܐ ܘܐܩܝܡܗ ܒܐܬܪܐ ܕܫܩܠܗ ܗܘܐ ܡܢ ܩܕܝܡ 40  ܘܐܬܐ ܡܠܟܐ ܠܝܘܡܐ ܫܒܝܥܝܐ ܠܡܒܟܐ ܥܠ ܕܢܝܐܝܠ ܡܛܠ ܕܟܪܝܬ ܗܘܬ ܠܗ ܥܠ ܕܢܝܐܝܠ ܘܐܬܐ ܠܘܬ ܓܘܒܐ ܘܐܕܝܩ ܒܓܘܒܐ ܘܚܙܝܗܝ ܟܕ ܝܬܒ 41  ܘܝܗܒ ܩܠܐ ܪܡܐ ܘܐܡܪ ܪܒ ܗܘ ܐܠܗܗ ܕܕܢܝܐܝܠ 42  ܘܐܣܩܗ ܡܢ ܓܘܒܐ ܘܠܒܥܠܕܒܒܘܗܝ ܕܕܢܝܐܝܠ ܗܢܘܢ ܕܐܟܠܘ ܩܪܨܘܗܝ ܘܒܥܝܢ ܗܘܘ ܠܡܩܛܠܗ ܐܪܡܝ ܐܢܘܢ ܒܓܘܒܐ ܘܒܗ ܒܫܥܬܐ ܐܟܠܘ ܐܢܘܢ ܐܪܝܘܬܐ ܩܕܡܘܗܝ ܕܡܠܟܐ ܘܩܕܡ ܕܢܝܐܝܠ 

